
Rhagair 
 
Dyma ein Cynllun Gweithredu Heneiddio’n 
Dda yn Sir Ddinbych ar gyfer 2024 i 2027.  
Mae ein gwaith yn cyfrannu at Themâu 
Heneiddio’n Dda yng Nghymru gan 
Lywodraeth Cymru, Rhaglen Waith 
Comisiynydd Pobl Hŷn Cymru a 
blaenoriaethau Cynllun Corfforaethol Cyngor 
Sir Ddinbych.   
Mae wedi’i baratoi gan ein fforwm aml-
asiantaeth, Heneiddio'n Dda yn Sir Ddinbych, 
gan weithio i gefnogi gweithgareddau pontio’r 
cenedlaethau ar gyfer ein cymunedau.   
Rydym ni wedi ymrwymo’n llwyr i sicrhau bod 
ein Cynllun Gweithredu, a’r holl 
weithgareddau a wnawn fel grŵp aml-
asiantaeth, yn parhau i gael eu gweithredu a’u 
monitro’n effeithiol yn Sir Ddinbych. 
 
Mae pob aelod o’r rhwydwaith Heneiddio’n 
Dda yn Sir Ddinbych yn ymrwymo’n unfrydol i 
ddod yn aelod o Rwydwaith Byd-eang 
Sefydliad Iechyd y Byd o Ddinasoedd a 
Chymunedau Oed-Gyfeillgar. 
 
I’r perwyl hwn, rydym wedi cymryd y camau 
canlynol i ddatblygu a sefydlu egwyddorion 
cyfeillgar i oed yn Sir Ddinbych: 
 
 Datblygu a gwella dulliau presennol i 

gynnwys pobl hŷn ym mhob cam o’r 
broses oed-gyfeillgar, megis gyda’n 
fforymau i bobl hŷn a rhwydweithiau 
cydlynol. 

 Dod â’r dystiolaeth o’r Asesiad Anghenion 
y Boblogaeth a’r Asesiad Lles lleol ynghyd 
i sefydlu darlun sylfaenol o ran 
cyfeillgarwch i oed yn Sir Ddinbych. 

 Cydweithio gyda phartneriaid i greu 
cyfleoedd ar gyfer cefnogaeth unigol sy’n 
canolbwyntio ar yr unigolyn, er mwyn i bobl 
allu gwireddu eu potensial waeth beth fo’u 
hoedran neu eu gallu.  

 Harneisio a datblygu’r amcanion a nodir yn 
ein cynlluniau Lles a Heneiddio’n Dda lleol 
i greu Cynllun Gweithredu Cyfeillgar i Oed 
tair blynedd mewn cydweithrediad ag 
ystod o bartneriaid a budd-ddeiliaid. 

  
 
 Defnyddio’r hyn rydym wedi’i ddysgu, 

gwybodaeth a data a ddatblygwyd o fewn 
ein Byrddau Gwasanaethau Cyhoeddus 
a’n Byrddau Partneriaeth Rhanbarthol i 
nodi dangosyddion sy’n adlewyrchu 
cynnydd yn erbyn y cynllun gweithredu. 

 
 Gweithredu ac ymgorffori diwylliant o 

welliant parhaus gyda phawb sy’n datblygu 
ac yn cyflawni ein cynllun cyfeillgar i oed, 
gan nodi enghreifftiau o arferion da i’w 
rhannu gyda’r rhwydwaith ehangach. 

Rydym ni yn Sir Ddinbych eisiau annog ein 
poblogaeth hŷn i fyw bywydau llawn ac iach a 
gallu cymryd rhan a chyfrannu at eu 
cymunedau. Rydym yn credu y gall 
Cymunedau sy’n Gyfeillgar i Oed greu’r 
amodau lle gall pobl heneiddio’n dda, gan 
ychwanegu bywyd at flynyddoedd - nid 
blynyddoedd at fywyd yn unig.  

Statws Cyfredol 
 

 
Mae pwysau cynyddol ar gyllid yn creu angen i addasu a diwygio gwasanaethau ac 
arferion sy’n cefnogi ac yn gofalu am ein trigolion mewn ffordd gynaliadwy ar gyfer y 
dyfodol. Yn Sir Ddinbych, rydym wedi bod yn gweithio tuag at y nod hwn. Rhagwelir y 
bydd y gyfran o bobl hŷn (65+) yn ein poblogaeth yn cynyddu i dros 30% erbyn 2040, ac 
felly rydym yn cydnabod yr angen brys i newid ein hymagwedd.  Er mwyn cyflawni hyn, 
bydd angen newid mewn diwylliant, gan annog pobl i gymryd cyfrifoldeb am eu hiechyd 
a’u ffitrwydd, gan sicrhau eu bod yn aros yn iach, hapus ac annibynnol cyhyd ag sy’n 
bosibl.  
 
Rydym wedi ymrwymo i gydweithio tuag at y nod hwn mewn partneriaeth â’r sefydliadau 
sy’n aelod o Heneiddio'n Dda yn Sir Ddinbych, adrannau Cyngor Sir Ddinbych, 
gwasanaethau iechyd, y gymuned, ac unigolion ledled rhanbarth Gogledd Cymru. 

1.0 Cyflwyniad 
 
Mae’r cynllun gweithredu hwn yn amlinellu’r strategaeth ar gyfer datblygu cymunedau 
sy'n gyfeillgar i oed yn Sir Ddinbych. Ei bwrpas yw cefnogi cais Sir Ddinbych i ymuno â 
Rhwydwaith Byd-eang Sefydliad Iechyd y Byd ar gyfer Dinasoedd a Chymunedau sy’n 
Gyfeillgar i Oed. Nod y rhwydwaith hwn yw ysbrydoli a chefnogi dinasoedd a 
chymunedau o amgylch y byd i ddod yn fwy cyfeillgar i oed, gan helpu pobl i fyw 
bywydau hirach ac iachach, wrth hyrwyddo cymdeithasau tecach a mwy cynaliadwy.  
 
Mae’r cynllun yn darparu trosolwg o gysyniad, nodau ac amcanion ‘Cymunedau sy'n 
Gyfeillgar i Oed’. Mae’r cefndir o ran datblygu cymunedau sy’n gyfeillgar i oed yn Sir 
Ddinbych wedi’i amlinellu mewn perthynas â pholisïau a chynlluniau cenedlaethol, 
rhanbarthol a lleol.  
 
Rydym wedi nodi’r cyflawniadau, yr heriau a’r cyfleoedd ar gyfer heneiddio’n dda yn Sir 
Ddinbych, wedi’u strwythuro o amgylch yr wyth maes o gymunedau sy’n gyfeillgar i oed 
a ddatblygwyd gan Sefydliad Iechyd y Byd wrth ymgynghori â phobl hŷn. Ein nod yw 
creu amgylchedd sy’n galluogi trigolion hŷn y Sir i fyw’n annibynnol, cyfrannu at eu 
cymunedau, a chymryd rhan mewn gweithgareddau y maent yn eu gwerthfawrogi cyhyd 
ag sy’n bosibl. 

2.0 Datblygu Sir Ddinbych sy’n Gyfeillgar i Oed 
 
2.1 Heneiddio’n Dda yn Sir Ddinbych – Hanes a Chefndir 
 
Lansiwyd y strategaeth gyntaf ar gyfer pobl hŷn yng Nghymru yn 2003, y rhaglen 10 
mlynedd gyntaf, mewn dau gam. Dechreuwyd ar Gam 3 y strategaeth yn 2013, y 
Strategaeth ar gyfer Pobl Hŷn yng Nghymru 2013-2023, a oedd yn cydnabod tair prif 
her yn cynnwys: 
 

Creu Cymru sy’n 
cydnabod ac yn 

gwerthfawrogi cyfraniad 
pobl hŷn 

Datblygu cymunedau sy’n 
gyfeillgar i oed 

Sicrhau bod 
cenedlaethau’r dyfodol yn 
barod ar gyfer bywyd yn y 
dyfodol drwy weithredu a 

pharatoi 

 
Cydnabuwyd yr heriau hyn ac wrth adeiladu ar y strategaeth gyntaf (2003) nododd Sir 
Ddinbych 
5 agwedd allweddol yr oedd yn eu hystyried yn hanfodol wrth gefnogi pobl hŷn i 
heneiddio’n dda: 
 

 Creu Cymunedau sy'n Gyfeillgar i Oed  
 Atal Codymau  
 Cymunedau a Lleoedd Cefnogol i Ddementia 
 Cyfleoedd ar gyfer Dysgu a Chyflogaeth  
 Lleihau Unigrwydd ac Arwahanrwydd  
 
Sefydlodd Sir Ddinbych ei Grŵp Cyfeirio Pobl Hŷn cyntaf (Heneiddio'n Dda yn Sir 
Ddinbych) i weithredu nodau’r Strategaeth ar gyfer Pobl Hŷn yn 2003. Gyda chyflwyniad 
y Strategaeth 10 mlynedd ddiwygiedig (yr 2il ) yn 2013, ail-lansiwyd y grŵp yn 2017 ac 
yna fe ddatblygwyd Cynllun Heneiddio’n Dda yn Sir Ddinbych i nodi’r camau gweithredu 
yr oedd eu hangen i gyflawni meysydd blaenoriaeth Heneiddio’n Dda yn lleol.  
 
Mae’r grŵp Heneiddio'n Dda yn Sir Ddinbych yn gorff annibynnol sy’n cynnwys unigolion 
a chynrychiolwyr o sawl sefydliad perthnasol. Mae’r grŵp hwn yn llywio’r gwaith a 
wnawn yn Sir Ddinbych i fod yn gymuned sy’n gyfeillgar i oed.  
 
Mae ein Cynllun Heneiddio'n Dda yn Sir Ddinbych yn ceisio cyd-fynd â Chynllun 
Corfforaethol a Chynllun Cydraddoldeb Strategol Cyngor Sir Ddinbych, a’r Cynllun Lles 
(Conwy a Sir Ddinbych) lleol, ynghyd â Deddf Gwasanaethau Cymdeithasol a Llesiant 
(Cymru) 2014 a Deddf Llesiant Cenedlaethau’r Dyfodol (Cymru) 2015. Un o 
flaenoriaethau Cynllun Corfforaethol Cyngor Sir Ddinbych yw cefnogi annibyniaeth a 
gwytnwch yn ein cymunedau. 

Rydym yn adnewyddu ein Cynllun Heneiddio’n Dda yn Sir Ddinbych yn rheolaidd, gan 
gyd-fynd â Chynlluniau Gweithredu Comisiynydd Pobl Hŷn Cymru, y Strategaeth ar 
gyfer Cymdeithas sy’n Heneiddio gan Lywodraeth Cymru, a’r ddeddfwriaeth o Ddeddf 
Gwasanaethau Cymdeithasol a Llesiant (Cymru) 2014 (gwefan allanol) a Deddf Llesiant 
Cenedlaethau’r Dyfodol (Cymru) 2015 (gwefan allanol). Drwy gydol datblygiad ein 
Cynllun Gweithredu Heneiddio’n Dda, rydym wedi ymgynghori â dinasyddion hŷn Sir 

Ddinbych i sefydlu eu blaenoriaethau yn uniongyrchol, lle bo modd, a thrwy wybodaeth 
gan aelodau ein grŵp Heneiddio'n Dda yn Sir Ddinbych. 

Mae gan aelodau’r grŵp Heneiddio’n Dda yn Sir Ddinbych weledigaeth gyffredin am 
greu amodau ar gyfer sir sy’n fwy cyfeillgar i oed ac yn hygyrch i bawb. Mae’r rhai sy’n 
bresennol yn gyfrifol am rannu gwybodaeth rhwng eu sefydliadau a chymunedau priodol 
ynglŷn â materion sy’n effeithio ar bobl hŷn a chamau gweithredu’r grŵp. Er bod 
presenoldeb yn ein cyfarfodydd yn amrywio, mae’r grŵp yn cynnwys cynrychiolwyr o: 
 

 Age Connects Canol Gogledd Cymru  
 Bwrdd Iechyd Prifysgol Betsi Cadwaladr   
 Cynghorau Cymuned 
 Cyngor Iechyd Cymuned  
 Cynghrair Pobl Hŷn Cymru 
 Cymunedau Digidol Cymru a Cwmpas  

 

 Cyngor Sir Ddinbych yn cynnwys Aelod Arweiniol Iechyd a Gofal Cymdeithasol, 
Cefnogwr Pobl Hŷn a chynrychiolwyr o’r timau canlynol: 
o Gwasanaeth Gofal Cymdeithasol Oedolion a Digartrefedd   
o Gwasanaethau Priffyrdd ac Amgylcheddol 
o Adnoddau Dynol 
o Gwasanaeth Tai a Chymunedau 
o Llyfrgelloedd 
o Cynllunio, Gwarchod y Cyhoedd a Gwasanaethau Cefn Gwlad (yn cynnwys 

Natur Er Budd Iechyd) 
o Cynllunio Strategol a Pherfformiad 
o Sir Ddinbych yn Gweithio 
o Cynllunio, Gwarchod y Cyhoedd a Gwasanaethau Cefn Gwlad 

 

 Hamdden Sir Ddinbych Cyfyngedig (Gwasanaethau Hamdden, Chwaraeon 
Cymunedol a Chelf Cymunedol) 

 Cyngor Gwasanaethau Gwirfoddol Sir Ddinbych (DVSC) 
 Gwasanaethau Brys  
 Gogledd Cymru Actif 
 Darparwyr Tai  
 Y Sector Annibynnol yn cynrychioli safbwyntiau darparwyr gwasanaethau 

annibynnol  
 Cynrychiolaeth rhwng cenedlaethau 
 Gwasanaeth Gwybodaeth i Ofalwyr Gogledd Ddwyrain Cymru   
 Rhwydwaith Cydraddoldeb Rhanbarthol Gogledd Cymru  
 Canolfan Merched Gogledd Cymru 
 Cynrychiolwyr Pobl Hŷn, yn cynnwys y rhai hynny sy’n cynrychioli eu fforymau 

pobl hŷn 
 Iechyd Cyhoeddus Cymru  
 Y Sector Gwirfoddol a’r Trydydd Sector yn cynrychioli safbwyntiau defnyddwyr, 

defnyddwyr posibl, gofalwyr a darparwyr gwasanaethau yn cynnwys:  
 

o Gwasanaethau eiriolaeth yn cynnwys Canolfan Byw'n Annibynnol Dewis 
o Cymdeithas Alzheimer's  
o Age Connects Canol Gogledd Cymru   
o Y Groes Goch Brydeinig  

o Gofal a Thrwsio 
o Ymddiriedolaeth y Gofalwyr 
o Cyngor ar Bopeth Sir Ddinbych  
o Cymdeithasau Cludiant Cymunedol 
o Partneriaeth Gymunedol De Sir Ddinbych 
o Fforwm Anabledd Sir y Fflint 

 
Mae cynrychiolwyr y Comisiynydd Pobl Hŷn yn mynychu pan maent yn gallu, ac mae’r 
Comisiynydd wedi bod yn bresennol ei hun ar sawl achlysur. 
 
Nodau Heneiddio’n Dda yn Sir Ddinbych yw: 

 Gweithredu’r Cynllun Heneiddio’n Dda yn Sir Ddinbych a dylanwadu a hyrwyddo 
iechyd, gofal cymdeithasol a lles pobl hŷn (50+) yn effeithiol. 

 Ymgysylltu â phobl hŷn i lywio cynllunio strategol a datblygu gwasanaethau yn Sir 
Ddinbych, gan sicrhau bod anghenion pobl hŷn yn cael eu diwallu.  

 Datblygu a hyrwyddo cymunedau sy’n gyfeillgar i oed drwy weithgareddau 
pontio’r cenedlaethau yn Sir Ddinbych. 

 Sicrhau bod gwybodaeth, arloesedd ac arferion gorau yn cael eu rhannu gyda’r 
holl fudd-ddeiliaid.  

Rôl y grŵp yw: 

 Cefnogi a chyfrannu at y blaenoriaethau yn y Cynllun Heneiddio’n Dda ar gyfer 
Sir Ddinbych a Chymru, a thrwy hynny, at rannau perthnasol o Gynllun 
Corfforaethol Cyngor Sir Ddinbych a Chynllun Lles y Bwrdd Gwasanaethau 
Cyhoeddus.  

 Datblygu a monitro targedau ar gyfer y Cynllun Heneiddio’n Dda yn Sir Ddinbych, 
wedi’u cefnogi gan ddata ansoddol a meintiol, a thrwy hynny darparu sail 
dystiolaeth gadarn. 

 Gweithredu fel pwynt ymgynghori ar y cyd mewn perthynas â chynllunio, 
comisiynu a monitro gwasanaethau pobl hŷn.  

 Datblygu, adolygu ac adrodd ar gynllun gwaith Heneiddio’n Dda yn Sir Ddinbych.  

 Sicrhau bod safbwyntiau, pryderon a blaenoriaethau pobl hŷn yn cael eu clywed 
a’u hadlewyrchu’n llawn o fewn iechyd, gofal cymdeithasol a thu hwnt. 

 Cydweithio gyda grwpiau a fforymau ar gyfer pobl hŷn yn Sir Ddinbych, gan 
gyfnewid gwybodaeth, arloesedd ac arferion gorau wrth roi ystyriaeth i 
safbwyntiau pobl hŷn a darparu adborth priodol. 

 Hyrwyddo a chefnogi cymunedau cyfeillgar i oed a chymunedau sy’n deall 
dementia yn Sir Ddinbych. 

 Adolygu’r Cylch Gorchwyl, yn cynnwys gwerthuso ymgysylltiad yr holl bartneriaid. 

 Gweithio tuag at egwyddorion Deddf Gwasanaethau Cymdeithasol a Llesiant 
(Cymru) 2014, Deddf Llesiant Cenedlaethau’r Dyfodol (Cymru) 2015, y 
Strategaeth Pobl Hŷn, y Cynllun Heneiddio'n Dda yng Nghymru ac unrhyw 
bolisïau neu strategaethau perthnasol eraill. 

 Cytuno ar faterion o bwys i’w hadrodd a’u hargymell i’r Bwrdd Partneriaeth 
Rhanbarthol, y Bwrdd Gwasanaethau Cyhoeddus a sefydliadau sy’n aelodau. 

Yn ogystal, ers sawl blwyddyn mae Cyngor Sir Ddinbych wedi comisiynu Age Connects 
Canol Gogledd Cymru i gynnal llawer o fforymau ar draws y sir ar gyfer pobl hŷn.  
 

 
Un o’n digwyddiadau ymgysylltu cyfeillgar i oed ym mis Chwefror 2024. 

 
2.2 Rhwydwaith Byd-eang Sefydliad Iechyd y Byd o Gymunedau sy’n 
Gyfeillgar i Oed 
 
Datblygwyd y mudiad dros Ddinasoedd a Chymunedau sy’n Gyfeillgar i Oed drwy 
Sefydliad Iechyd y Byd gyda chyhoeddiad ‘Global age-friendly cities: a guide’ yn 2007. 
Yn dilyn hyn, sefydlwyd y Rhwydwaith Byd-eang ar gyfer Dinasoedd a Chymunedau 
sy’n Gyfeillgar i Oed gan Sefydliad Iechyd y Byd yn 2010, ac fe gynhaliwyd y 
gynhadledd ryngwladol gyntaf ar y rhwydwaith yn Nulyn (Iwerddon) yn 2011. Ers hynny 
mae llawer o ddinasoedd a chymunedau o amgylch y byd wedi bod yn gweithio tuag at 
ddod yn fwy cyfeillgar i oed, ac ar hyn o bryd (Mawrth 2025), mae yna 1705 o 
ddinasoedd a chymunedau mewn 60 o wledydd yn gweithio i wella eu hamgylcheddau 
ffisegol a chymdeithasol i ddod yn lleoedd gwell i heneiddio ynddynt    (gweler Byd O 
Blaid Pobl Hŷn). 
 
Mae Cymunedau sy'n Gyfeillgar i Oed yn fannau lle gall pobl hŷn, cymunedau, 
polisïau, gwasanaethau, lleoliadau a strwythurau weithio gyda’i gilydd mewn 
partneriaeth i gefnogi a galluogi pob un ohonom i heneiddio’n dda. Nodweddir y 
rhain gan wyth nodwedd hanfodol a elwir yn ‘wyth maes’. 
 

Meysydd ar gyfer Cymunedau sy’n 
Gyfeillgar i Oed 

Categori 

Gofod y tu allan ac adeiladau 

Amgylchedd Ffisegol Cludiant a symudedd 

Tai 



 Cais Cymunedau Oed-Gyfeillgar Sir Ddinbych 

6 
This document is also available in English. 

Cyfranogiad Cymdeithasol 

Amgylchedd Cymdeithasol  
Cynhwysiad cymdeithasol a pheidio â 

gwahaniaethu  

Ymgysylltiad dinesig a chyflogaeth 

Cyfathrebu a gwybodaeth 
Gwasanaethau Trefol 

Gwasanaethau iechyd a chymunedol 
 
Mae Cymunedau sy’n Gyfeillgar i Oed yn galluogi pobl o bob cefndir i gymryd rhan 
weithredol ac maent yn trin pawb â pharch, waeth beth fo’u hoedran. Sefydlwyd 
‘Rhwydwaith Byd-eang Sefydliad Iechyd y Byd o Ddinasoedd a Chymunedau sy’n 
Gyfeillgar i Oed’ i ddod â dinasoedd a chymunedau, a oedd o’r un fryd ac yn ymrwymo i 
ddod yn fwy cyfeillgar i oed, at ei gilydd. 
 
Nod y Rhwydwaith yw ysgogi a galluogi dinasoedd a chymunedau ledled y byd i ddod 
yn fwyfwy oed-gyfeillgar.  Mae’r rhwydwaith yn ceisio gwneud hyn drwy: 
 
 ysbrydoli newid drwy ddangos beth y gellir ei wneud a sut y gellir ei wneud; 
 cysylltu dinasoedd a chymunedau dros y byd i gyd i hwyluso cyfnewid gwybodaeth 

a phrofiad; 
 cefnogi dinasoedd a chymunedau i ganfod datrysiadau priodol sy’n arloesol ac 

yn seiliedig ar dystiolaeth. 
 
Mae bod yn aelod o’r rhwydwaith yn adlewyrchu ymrwymiad dinasoedd i wrando ar 
anghenion eu poblogaeth sy’n heneiddio, asesu a monitro eu cyfeillgarwch o ran oedran 
a chydweithio gyda phobl hŷn ac ar draws sectorau i greu amgylcheddau ffisegol a 
chymdeithasol sy’n gyfeillgar i oed. Mae bod yn aelod hefyd yn ymrwymiad i rannu 
profiadau, cyflawniadau a’r gwersi a ddysgir gyda dinasoedd a chymunedau eraill. 
 
Yn 2021, bu i Lywodraeth Cymru gydnabod yr angen i ddarparu ar gyfer anghenion 
cymdeithas sy’n heneiddio a chyhoeddi’r ddogfen bolisi a strategaeth ‘Cymru o blaid 
pobl hŷn: ein strategaeth ar gyfer cymdeithas sy'n heneiddio‘ a oedd yn cydnabod 
gwerth mudiad Sefydliad Iechyd y Byd ar gyfer Dinasoedd a Chymunedau sy’n 
Gyfeillgar i Oed ac yn ymrwymo adnoddau er mwyn caniatáu i awdurdodau lleol weithio 
gyda Chomisiynydd Pobl Hŷn Cymru i ddod yn gyfeillgar i oed.  
 
Mae’r ddogfen hon yn amlinellu cynlluniau Sir Ddinbych i ymuno â siroedd eraill Cymru 
wrth ddod yn rhan o’r Rhwydwaith Byd-eang ar gyfer Dinasoedd a Chymunedau sy’n 
Gyfeillgar i Oed, gan gefnogi nodau Llywodraeth Cymru. 
 
2.3 Wynebu’r Heriau 
 
Wrth lunio ein dogfen cynllun gweithredu ar gyfer Sir Ddinbych ac ymdrechu i ddatblygu 
arferion sy’n gyfeillgar i oed mewn cymunedau ar draws y sir, rydym yn cydnabod ein 
bod mewn cyfnod sy’n golygu bod y dyheadau sydd gennym i ddatblygu cymunedau 
sy’n gyfeillgar i oed yn heriol ar sawl lefel, yn enwedig yn ariannol, gwleidyddol a 
chymdeithasol. 
 
Yng nghyfnod y gyllideb bresennol a’r nesaf (2024-26), mae cyfyngiadau ariannol yn 
cyfyngu ar allu mentrau o bob sector - elusennol, preifat a chyhoeddus. 

O ystyried y cyfyngiadau hyn, rydym yn cydnabod y bydd rhai o’r arferion oed-gyfeillgar 
sydd wedi cael eu nodi gan drigolion Sir Ddinbych yn fwy anodd eu cyflawni yn y tymor 
byr neu ganolig a bydd mynd ar drywydd rhai arferion a darpariaethau yn parhau i fod 
yn her. 
 
Er hynny, rydym yn credu bod yr amcanion a nodir yn darparu cyfres o flaenoriaethau y 
gallwn weithio i’w symud ymlaen a’u datblygu drwy gydweithrediad a chyfranogiad ein 
partneriaid a budd-ddeiliaid yn Sir Ddinbych. 

3.0 Themâu Strategol Sir Ddinbych 
 
3.1 Gofod Tu Allan ac Adeiladau (Maes 1) 
 

Nod yr ymyriadau yn y maes hwn yw cynllunio a dylunio’r amgylchedd adeiledig a 
mannau cyhoeddus gydag ymwybyddiaeth o anghenion pobl hŷn ac wrth 
ymgynghori â nhw, gan gydnabod eu hamrywiaeth. I gefnogi pobl i heneiddio lle y 
maent, mae mentrau i greu amgylcheddau awyr agored sy’n gyfeillgar i oed yn 
canolbwyntio ar ôl-osod mewn cymdogaethau presennol, yn ogystal â dilyn arferion 
da wrth ddylunio cymdogaethau newydd. 

(Swyddfa Ranbarthol Sefydliad Iechyd y Byd ar gyfer Ewrop, 2017) 
 
 
Ble rydym arni nawr 
 
Mae'r amgylchedd allanol ac adeiladau cyhoeddus yn cael effaith fawr ar ein symudedd, 
annibyniaeth ac ansawdd bywyd wrth i ni heneiddio. Bydd gofod tu allan ac adeiladau 
mewn cymuned sy’n gyfeillgar i oed yn ymdrechu i fod yn ddiogel, hygyrch a chyfforddus 
i bobl o bob oed.  Mae gan Sir Ddinbych lawer o ofodau naturiol hygyrch a diogel sy’n 
cael eu cynnal yn dda, ac mae cynlluniau ar y gweill i wella hygyrchedd a chyfleusterau 
mewn sawl adeilad cyhoeddus allweddol. O edrych ar yr Asesiad Lles lleol, gwyddom fod 
pobl yn gwerthfawrogi canolbwyntiau cymunedol, ac fe hoffai grwpiau weld y rhain yn cael 
eu cefnogi a’u cynnal yn y dyfodol. Mae yna ganolfannau hamdden ar draws y sir, gyda 
chysylltiadau defnyddiol â mentrau cymunedol. Er bod rhai pobl wedi dweud wrthym nad 
yw defnyddio cyfleusterau hamdden yn rheolaidd yn fforddiadwy, mae gwaith yn mynd 
rhagddo i’w gwneud yn fwy hygyrch i grwpiau sy’n cael eu tangynrychioli, yn cynnwys 
pobl hŷn.  
 
Gwyddom y gall gwelliannau o ran mynediad at fannau gwyrdd, dyluniad gofodau ac 
adeiladau cyhoeddus (yn cynnwys ein strydoedd mawr) a chludiant i bobl hŷn sicrhau eu 
bod yn gallu elwa o ganlyniadau iechyd cadarnhaol a pharhau i gymryd rhan mewn 
cymdeithas. Rydym yn gwybod hefyd bod newidiadau allweddol i wneud yr amgylchedd 
yn fwy cyfeillgar i oed yn cynnwys pethau megis: cynnal a chadw palmentydd; darparu 
meinciau cyhoeddus; gwella diogelwch yn ymwneud â thraffig; gosod amseriadau priodol 
ar oleuadau traffig i gerddwyr a cheir; croesfannau wedi’u rheoli gan oleuadau traffig; 
ynysoedd croesi i gerddwyr; arosfannau cludiant cyhoeddus gyda digon o le rhyngddynt, 
ac yn cynnwys  cysgodfa a seddi; sicrhau bod cymunedau’n deall dementia a chynnwys 
mesurau sy’n deall dementia mewn datblygiadau newydd (gweler yr adrannau perthnasol 
yn yr Asesiad o Anghenion Poblogaeth Gogledd Cymru 2022).  
 
Yn Sir Ddinbych, mae pobl hŷn wedi dweud wrthym ni fod mynediad at leoliadau ar gyfer 
eu hiechyd, lles ac amwynder yn bwysig, a’u bod eisiau mwy o barciau a llwybrau cerdded 
hygyrch, mannau parcio a dulliau teithio sy’n gyfeillgar i oed, cyfleusterau ffitrwydd 
cyhoeddus, seddi cyhoeddus, biniau ysbwriel, toiledau hygyrch, a gwell arwyddion a 
gwybodaeth ynglŷn â lleoliadau (gweler Asesiad Sylfaenol Sir Ddinbych). 
 
 
Pethau yr ydym ni’n falch ohonynt 

Amgylcheddau Naturiol Hygyrch 
 
Mae daearyddiaeth Sir Ddinbych yn cynnig cymysgedd o ganolfannau trefol 
hanesyddol, cyrchfannau arfordirol, a thirweddau gwledig yn cynnwys yr Ardal o 
Harddwch Naturiol Eithriadol Bryniau Clwyd a Dyffryn Dyfrdwy, sydd gyda’i gilydd yn 
cynrychioli oddeutu 40% o ardal Sir Ddinbych (gydag oddeutu 75% o’r ardal AHNE 
Bryniau Clwyd o fewn Sir Ddinbych). Mae hyn, ynghyd â’r ucheldiroedd hardd yng 
ngorllewin y sir, yn golygu ei bod yn sir gyda digon o gyfleoedd i bawb, yn cynnwys 
trigolion hŷn, fwynhau gweithgareddau awyr agored a’r amgylchedd naturiol. Mae hyn 
hefyd yn golygu bod Sir Ddinbych yn sir ddeniadol i bobl sydd eisiau dod i fyw yno yn 
ddiweddarach mewn bywyd. 
 
I ddarparu ar gyfer pobl sy’n defnyddio mannau agored Sir Ddinbych, mae sefydliadau 
statudol, elusennol, a gwirfoddol amrywiol yn cynnal ac yn hyrwyddo gwybodaeth 
ynglŷn â lleoliadau a’u cyfleusterau cysylltiedig. Mae’r prif sefydliadau’n cynnwys: 
 

 Cyngor Sir Ddinbych 
 Gwasanaethau Cefn Gwlad Sir Ddinbych 
 Actif Gogledd Cymru 
 AHNE Bryniau Clwyd a Dyffryn Dyfrdwy 
 Cyfeillion Bryniau Clwyd a Dyffryn Dyfrdwy 

 
Mae’r sefydliadau uchod yn hyrwyddo lles i bobl o bob oedran drwy fwynhau mannau 
agored a’r amgylchedd naturiol. Maent hefyd yn cefnogi mynediad drwy ddarparu 
gwybodaeth drwy dudalennau gwe amrywiol yn manylu ar y lleoliadau o amgylch y sir 
gyda chyfleusterau sy’n darparu ar gyfer pawb. Dyma rai enghreifftiau: 
 

 https://www.clwydianrangeanddeevalleyaonb.org.uk/cy/visit/ 
 https://friends.cymru/cy/events/ 
 https://www.denbighshirecountryside.org.uk/sir-ddinbych-o-fewn-cyrraedd/ 
 https://www.croeso.cymru/cy/cyrchfannau/gogledd-cymru/gogledd-ddwyrain-

cymru/darganfod-bryniau-clwyd-dyffryn-dyfrdwy 
 https://gogleddcymruactif.cymru/ 

 
Mae Priffyrdd a Gwasanaethau Amgylcheddol Sir Ddinbych yn gweithio’n agos gyda 
ffermwyr a thirfeddianwyr fel rhan o’u cynllun gwella hawliau tramwy i ddatblygu 
hygyrchedd llwybrau cerdded, yn cynnwys tynnu camfeydd, lle bo’n bosibl a gosod 
giatiau yn eu lle, gyda manteision amlwg i bobl gyda llai o symudedd. 
 
 
Gwasanaethau Cefn Gwlad Sir Ddinbych 
 
Mae Gwasanaeth Cefn Gwlad Sir Ddinbych yn dîm dynamig sy’n ymdrechu i wella a 
hyrwyddo tirwedd, bywyd gwyllt a threftadaeth arbennig y Sir. Maent yn rheoli dros 32 o 
Safleoedd Cefn Gwlad, yn cynnwys 2 Barc Gwledig a 3 Gwarchodfa Natur Leol, fel 
mannau gwerthfawr i fywyd gwyllt allu ffynnu ac i’r cyhoedd allu eu harchwilio a’u 
mwynhau. 
 
Mae digon o gyfleoedd i’r cyhoedd wneud mwy o gefn gwlad Sir Ddinbych. Bob 
blwyddyn, mae’r tîm yn trefnu ystod o weithgareddau megis digwyddiadau teuluol, 

teithiau cerdded, a phrosiectau ymarferol, gan ddarparu pethau cyffrous i bobl eu 
gwneud a lleoedd hardd i ymweld â nhw a chael y gorau o gefn gwlad bendigedig Sir 
Ddinbych. 
 
Mae’r Gwasanaeth Cefn Gwlad, ar y cyd ag AHNE Bryniau Clwyd a Dyffryn Dyfrdwy yn 
hyrwyddo lleoliadau ar draws y sir ar gyfer cerdded, beicio a gweithgareddau eraill, yn 
cynnwys ystod o deithiau cerdded lleol a gwybodaeth am hygyrchedd (gweler 
https://www.denbighshirecountryside.org.uk/cerdded-cefn-gwlad-sir-ddinbych/ a 
https://www.denbighshirecountryside.org.uk/sir-ddinbych-o-fewn-cyrraedd/ ). Yn 
ddiweddar, mae cyrchfan boblogaidd ym Mharc Gwledig Loggerheads wedi cyflwyno 
sgwter symudedd sy’n addas ar gyfer pob tir y gellir ei logi am ddim, er mwyn i bobl 
gyda symudedd cyfyngedig allu mwynhau’r parc gwledig. 
(https://countyvoice.denbighshire.gov.uk/english/county-voice-july-2024/area-of-
outstanding-natural-beauty/tramper-all-terrain-mobility-scooter.  
 
Yn ogystal, mae’r gwasanaeth hefyd yn cynhyrchu Rhaglen Gwirfoddolwyr sy’n llawn 
digwyddiadau ymarferol amrywiol o godi waliau cerrig sych i losgi grug. Rhoddir 
gwahoddiad rheolaidd i wirfoddolwyr gynorthwyo â phob math o weithgareddau - mae 
croeso i unrhyw un ymuno. 
 
Mae gan y tîm Cefn Gwlad ystod eang o arbenigedd ac fe all gynnig cyngor ar y 
meysydd canlynol:- 
 

 Bioamrywiaeth 
 Coed a Pherthi 
 Daeareg 
 Archeoleg 

 Mynediad a Hamdden 
 Prosiectau Cymunedol 
 Rheoli Tir 

 
 
Natur er Budd Iechyd 
 
Mae Natur er Budd Iechyd yn brosiect cydweithredol sy’n ymgysylltu unigolion a 
chymunedau i hyrwyddo sut all mynediad at natur wella iechyd a lles. Mae’r rhaglen yn 
croesawu pobl o bob gallu i gymryd rhan mewn cadwraeth a gweithgareddau awyr 
agored iach. 
 
Mae’r adborth gan ein cartrefi preswyl yn gadarnhaol iawn. Mae preswylwyr yn adrodd 
eu bod wir yn mwynhau’r gweithgareddau sy’n cael eu trefnu gan Natur er Budd Iechyd 
sy’n hygyrch i bawb, yn cynnwys pobl gyda symudedd cyfyngedig. Gall yr holl ymwelwyr 
weld tystiolaeth o’r gwaith garddio sydd wedi cael ei wneud ac mae preswylwyr hyd yn 
oed wedi mwynhau gweithgaredd gwasgu afalau yn ddiweddar a ddarparodd sudd afal 
wedi'i wasgu'n ffres iddynt i gyd! 
 
Mae Natur er Budd Iechyd yn cynnig cyfleoedd i gymryd rhan mewn gweithgareddau 
sy’n helpu i greu arferion gweithgarwch corfforol, gan ddefnyddio ein hadnoddau 
naturiol, ac er mwyn i bawb barhau i elwa ar yr effaith gadarnhaol y mae mannau 
gwyrdd yn eu cael ar straen, gorbryder, a’n hysbryd yn gyffredinol. 
 
Mae ymarfer corff, wedi’i gyfuno gyda mynediad at fannau gwyrdd, yn ddull nad yw’n 
ffarmacolegol a argymhellir, a all helpu gydag adferiad yn dilyn salwch, ac mae’n cael ei 

gysylltu â gostyngiad i lefelau iselder, gorbryder, blinder, ac ansawdd bywyd gwell 
ymysg plant ac oedolion. 
 
Mae treulio amser yn yr awyr agored yn gallu helpu i reoli cyflyrau cronig megis 
gordewdra, diabetes math 2, iechyd meddwl, unigedd ac unigrwydd gan gynnig 
manteision i bobl yn gorfforol gan leihau lefelau risg o glefyd cardiofasgwlaidd drwy 
gynnal ffordd o fyw sy’n iach ac egnïol. Mae gweithgareddau Natur er Budd Iechyd yn 
cynnig cyfnodau byr o symudiad sy’n cael eu hargymell i gynyddu gweithgarwch 
corfforol (gweler hefyd 3.4 Cyfranogiad Cymdeithasol). 
 
 
 
Mae yna ystod o weithgareddau sydd wedi’u dylunio i ymgysylltu â natur mewn sawl 
ffordd. Mae’r rhain yn cael eu trefnu a’u hyrwyddo drwy wefan a thudalen Facebook, ac 
yn cynnwys y canlynol: 
 

 Teithiau cerdded tywys 
 Plygu Gwrychoedd  
 Gwehyddu Helyg 
 Teithiau Cerdded Bywyd Gwyllt  

 Crefftio  
 Gwirfoddoli 

 

 
 
Mae Natur er Budd Iechyd yn galluogi cyfranogwyr i: 
 

 Gynyddu faint o amser y maent yn ei dreulio yn yr awyr agored 
 Cwrdd â phobl 
 Gwella iechyd a ffitrwydd 
 Cymryd rhan mewn gweithgareddau cadwraeth ar gyfer pob gallu 

Hamdden Sir Ddinbych Cyf 
 
Mae Hamdden Sir Ddinbych Cyf yn gweithredu portffolio o gyfleusterau hamdden a 
chyfleoedd celfyddydau creadigol ledled y sir, gan gydnabod pwysigrwydd cymuned a 
chydnabod cenhadaeth i ddarparu cyfleoedd hamdden hygyrch o ansawdd uchel sy'n 
denu lefelau uchel o gyfranogiad, a gwella lles trigolion ac ymwelwyr Sir Ddinbych. Mae 
tîm Cymunedau Bywiog Hamdden Sir Ddinbych yn chwarae rhan allweddol mewn 
hyrwyddo cyfranogiad mewn gweithgareddau i wella lles corfforol a meddyliol. Mae hyn 
yn cynnwys cefnogi timau a chlybiau chwaraeon lleol, cydlynu prosiectau celfyddydol 
cymunedol a gweithio gyda'n hysgolion cynradd ac uwchradd i hyrwyddo chwaraeon a 
gweithgarwch corfforol.  
 
 
Mae enghreifftiau o’r cyfleoedd a ddarperir ar gyfer trigolion hŷn Sir Ddinbych yn 
cynnwys: 
 

 Sesiynau gweithgarwch corfforol â chymhorthdal i bobl dros 60 oed, a ddarperir 
fel rhan o Gynllun Gweithredu Pwysau Iach: Cymru Iach Llywodraeth Cymru i 
annog gweithgarwch corfforol a dewisiadau bywyd iach i’r bobl hynny nad ydynt 
yn actif ar hyn o bryd. Gallai gweithgareddau addas gynnwys cerdded, nofio, 
dosbarthiadau ffitrwydd effaith isel, rhaglen campfa wedi’i phersonoli, ioga a 
pilates.  

 Mae gan drigolion dros 60 oed (sy’n byw yng Nghymru) fynediad i nofio am 
ddim ar gyfer rhai sesiynau (gweler yr amserlenni yma).  

 Cynllun Cenedlaethol i Atgyfeirio Cleifion i Wneud Ymarfer Corff - Mae 
Hamdden Sir Ddinbych yn cynnal y cynllun hwn yn Sir Ddinbych. Mae’r Cynllun 
Cenedlaethol i Atgyfeirio Cleifion i Wneud Ymarfer Corff yn rhaglen atal a rheoli 
cyflyrau cronig sy’n anelu i wella iechyd a lles oedolion anweithgar nad ydynt yn 
symud llawer sydd mewn perygl o ddatblygu cyflwr cronig neu sydd eisoes yn 
dioddef o gyflwr cronig. Mae’n darparu rhaglen 16 wythnos o weithgarwch 
corfforol i unigolion sy’n cael eu hatgyfeirio gan weithwyr iechyd proffesiynol y 
GIG, gan ddefnyddio technegau newid ymddygiad i wreiddio arferion 
gweithgarwch corfforol cadarnhaol. Ar ôl eu hatgyfeirio ar un o’r llwybrau, mae 
cleifion sy’n bodloni’r meini prawf yn cael eu gwahodd i’w canolfan hamdden 
leol ar gyfer asesiad cychwynnol gyda gweithiwr atgyfeirio ymarfer corff 
proffesiynol cymwys.  Byddant yn cael cynnig rhaglen ymarfer corff wedi ei 
theilwra, dan oruchwyliaeth am 16 wythnos a bydd eu cynnydd yn cael ei 
adolygu ar gyfnodau allweddol. Y llwybrau a gynigir yn Sir Ddinbych yw Cynllun 
Atal Codymau, Llwybr Gofal Cardiaidd, Llwybr Ysgyfeintiol, Llwybr Iechyd 
Meddwl, Llwybr Rheoli Pwysau, Llwybr Canser, Llwybr Strôc, Llwybr Gofal Cefn 
a Chyffredinol. 

 
Mae Celfyddydau Cymunedol Hamdden Sir Ddinbych yn gweithio mewn partneriaeth ag 
eraill i ddarparu amserlen gynhwysfawr o weithgareddau celfyddydol i’r rhai sydd dros 
50 oed ac yn byw yn Sir Ddinbych. Dyma rai enghreifftiau o’r rhain: 
 

 Ymgolli mewn Celf - defnyddio celf weledol i wella lles ar gyfer pobl sy’n byw 
gyda dementia, eu teuluoedd a gofalwyr 

 MIND Dyffryn Clwyd - gweithdai yn defnyddio celfyddydau gweledol a dawns  
 KIM-Inspire – gweithdai yn defnyddio amryw fathau o gelf i gefnogi iechyd 

meddwl a lles 

 Partneriaeth Gymunedol De Sir Ddinbych - sesiynau creadigol dan arweiniad 
artistiaid proffesiynol i gefnogi rhyngweithio cymdeithasol a lles. 

 Prosiectau rhwng Cenedlaethau - gweithio gydag Ysgolion Uwchradd Rhuthun 
a Dinbych mewn cydweithrediad ag ysbytai cymunedol. 

 
I gael rhagor o fanylion am y prosiectau uchod, gweler adran 3.4 Cyfranogiad 
Cymdeithasol isod. 
 
 
Toiledau Cyhoeddus 
 
Mae toiledau cyhoeddus hygyrch yn Sir Ddinbych wedi’u lleoli ar draws y sir, ac maent 
yn cael eu gweithredu a’u cynnal gan amrywiaeth o sefydliadau yn cynnwys Cyngor Sir 
Ddinbych, Cynghorau Dosbarth a Chymuned, Hamdden Sir Ddinbych Cyf, AHNE, 
busnesau a sefydliadau cymunedol. Yn ystod 2024 mae Cyngor Sir Ddinbych wedi 
cynnal adolygiad ac ymgynghoriad ar ddarpariaeth toiledau cyhoeddus yn y sir, sydd 
wedi arwain at rai canfyddiadau interim, ond nid yw’r strategaeth ddiwygiedig ar gyfer 
Sir Ddinbych wedi cael ei chyhoeddi eto (gweler  
https://countyconversation.denbighshire.gov.uk/denbighshire/KMS/DMart.aspx. 
 
Ar hyn o bryd mae gan holl doiledau Cyngor Sir Ddinbych gyfleusterau i bobl anabl a 
chyfleusterau newid babanod (ac eithrio Traeth Barkby), ac mae'r rhan fwyaf ohonynt 
wedi'u gosod â chloeon Cynllun Allwedd Cenedlaethol RADAR.  Dim ond ar gyfer y 
toiled i bobl anabl y gellir defnyddio allweddi RADAR yn ystod ei oriau agor. Mae 
allweddi RADAR ar gael i amrywiaeth o grwpiau cerdded cymunedol yn dilyn eu 
cyfranogiad â Heneiddio’n Dda yn Sir Ddinbych a thrafodaeth am y manteision y mae 
mynediad at doiledau yn ei roi o ran annog pobl hŷn i gymryd rhan mewn 
gweithgareddau awyr agored. 
 
Mae ymgyrch barhaus i godi proffil yr angen am gyfleusterau toiledau hygyrch yn Sir 
Ddinbych drwy'r Consortiwm Changing Places ac ar hyn o bryd mae tri chyfleuster 
Changing Places yn weithredol yn Sir Ddinbych yn Ysbyty Glan Clwyd (Bodelwyddan 
LL18 5UJ), Archfarchnad Tesco ym Mhrestatyn (LL19 9BJ) a'r Pafiliwn yn Llangollen 
(LL20 8SW). Mae cyllid y Gronfa Ffyniant Gyffredin bellach wedi cael ei ddyrannu i Sir 
Ddinbych er mwyn lleoli dau gyfleuster toiled Changing Places arall yn y sir. 
 
Cydnabyddir bod argaeledd cyfleusterau toiledau yn ystyriaeth bwysig i bobl hŷn, gan 
gefnogi eu hyder a’u gallu i gynllunio ac ymweld â lleoliadau cyhoeddus, boed y rhain yn 
lleoliadau dinesig neu wledig. Felly, yn ogystal â gweithio gydag awdurdodau 
cyhoeddus, mae sefydliadau a busnesau Sir Ddinbych hefyd yn cael eu hannog i 
ganiatáu a hyrwyddo argaeledd toiledau fel arfer fuddiol sy'n gyfeillgar i oedran sydd o 
fudd i'w proffil cyhoeddus.  
 
Nodir bod mapio lleoliadau’r toiledau cyhoeddus yn rhan bwysig o strategaeth Cyngor 
Sir Ddinbych, fel bod pobl sydd ag angen mynd i’r toiled yn medru cael gwybod yn 
hawdd ble mae’r un agosaf, yr oriau agor, manylion am hygyrchedd a’r math o 
gyfleusterau sydd ar gael. 
 
https://www.denbighshire.gov.uk/cy/cymunedau-a-byw/toiledau-cyhoeddus.aspx 

Rhoddir cyhoeddusrwydd i leoliadau toiledau gydag ap mapio wedi’i 
ddylunio’n arbennig ar gyfer technoleg symudol a ffonau clyfar. Bydd 
safleoedd sy’n rhan o’r cynllun hefyd yn arddangos sticer mewn lle 
amlwg i ddangos bod toiledau ar gael i’r cyhoedd.  Bydd y sticer yn 
arddangos y logo a bennir gan Lywodraeth Cymru.   

 
 
 
Hwyluso Cerdded (neu Feicio) a Llwybrau Cludiant Llesol 
 
Yn gysylltiedig â'r maes gwaith hwn, gweler yr adran ddiweddarach ar Feinciau 
Cyfeillgar Sir Ddinbych, sydd wedi bod yn fenter bartneriaeth sy'n cynnwys Cyngor Sir 
Ddinbych, Cyngor Tref Dinbych, Cyngor Gwasanaethau Gwirfoddol Sir Ddinbych, 
Hamdden Sir Ddinbych, a Grŵp Cynefin. Mae cael meinciau mewn lleoliadau priodol ar 
hyd llwybrau cludiant lleol yn gwella cynhwysiant. 
 
Mae Aelodau o Heneiddio’n Dda yn Sir Ddinbych wedi gweithio’n agos gyda thîm 
Teithio Llesol Cyngor Sir Ddinbych i sicrhau bod ein trefi a mannau cyhoeddus mor 
hygyrch â phosibl i bawb, yn cynnwys y rhai sydd â heriau symudedd neu sydd â nam 
ar eu synhwyrau. I’r perwyl hwn, rydym wedi cynnal ac ysgrifennu adolygiadau ar ein 
harchwiliadau hwyluso cerdded (neu feicio). Ym mis Ionawr 2024 cynhaliodd rai 
cynrychiolwyr o Age Connects Canol Gogledd Cymru, y Groes Goch Brydeinig, Fforwm 
Anabledd Sir y Fflint, Wheelability, cynrychiolwyr Dolwen, cartref gofal lleol a'r tîm 
contractau a chomisiynu archwiliad hwyluso cerdded (neu feicio) o Bwll y Grawys fel 
rhan o ymgynghoriad mwy a gynhaliwyd gan y tîm Teithio Llesol ac mae cynlluniau 
pellach ar y gweill ar gyfer Llangollen a rhannau eraill o'r sir. 
 
 
Gardd Goffa Cartref Gofal Dolwen 
 
Ar ddechrau 2023, bu i staff a phreswylwyr yng Nghartref Gofal Dolwen, sef cartref gofal 
yr awdurdod lleol yn Ninbych, godi arian i greu gardd ddeniadol er cof yn y preswylwyr a 
gollwyd yn ystod y pandemig. Cwblhawyd y gwaith ym mis Awst 2023 gyda phreswylwyr 
yn rhan o waith gosod yr ardd a dewis planhigion. Pan mae’r tywydd yn braf, gall 
preswylwyr, eu hymwelwyr a staff ymlacio yn y lleoliad deniadol hwn. 

Meinciau Cyfeillgar Dinbych - Grŵp Cynefin (grwpcynefin.org) 

Gweithiodd Grŵp Cynefin a Chymunedau Bywiog Hamdden Sir Ddinbych gyda’i gilydd 
ar brosiect arbennig o’r enw ‘Meinciau Cyfeillgar Dinbych’. 

Roedd y bartneriaeth yn cynnwys gweithio gydag artistiaid lleol i drawsnewid rhai o’r 
meinciau yn Ninbych. Y syniad oedd creu mannau cymdeithasol lle byddai pobl yn 
adnabod y meinciau ar unwaith fel rhywle i gyfathrebu â’i gilydd – gan annog 
cyfeillgarwch ymhlith y cenedlaethau a lleihau unigrwydd. 

Trawsnewidiwyd pum mainc fel rhan o’r prosiect, gydag artist gwahanol lleol yn 
cydweithio â gwahanol grwpiau neu ysgolion lleol a thema wahanol i bob mainc. 

Clybiau Cerdded a Gweithgareddau Awyr Agored 
 
Creodd y Cwmni Buddiannau Cymunedol Dysgu Awyr Agored Pen y Bryn grŵp cerdded 
a ariannwyd gan gyllid Cymunedau sy'n Gyfeillgar i Oed fel cyfle i bobl hŷn ymgynnull a 
mwynhau manteision iechyd adnoddau naturiol Sir Ddinbych, tra'n cael eu harwain gan 
dywysydd profiadol a chymwys.  
 
 
Ble mae arnom eisiau bod - Cynllun Gweithredu ar gyfer Maes 1 
 
Mae Sir Ddinbych yn llawn amrywiaeth o dirweddau naturiol deniadol a chanolfannau 
trefol gwasgaredig ac mae llawer ohonynt yn cael eu hystyried yn gyrchfannau ar gyfer 
mwynhad awyr agored, diddordebau hanesyddol, a thwristiaeth. Mae’r adnoddau hyn yn 
darparu cyfle da i bobl heneiddio’n dda, ac rydym eisiau croesawu ac annog hyn drwy 
sicrhau bod lleoliadau a chyfleusterau perthnasol yn hygyrch ac yn gyfeillgar i oed. 
Byddwn yn cydweithio gyda sefydliadau a chymunedau i ddeall a goresgyn y rhwystrau 
sy’n atal pobl o bob cefndir rhag defnyddio a mwynhau adeiladau ac amgylcheddau 
awyr agored Sir Ddinbych. Ein hamcanion yw: 
 

 Parhau i ymgysylltu ag awdurdodau rheoli AHNE, Gwasanaethau Cefn Gwlad Sir 
Ddinbych, a Phriffyrdd Sir Ddinbych i wella mynediad at fannau gwyrdd a 
llwybrau cerdded Sir Ddinbych ar gyfer pobl o bob oedran a gallu. 

 
 Cefnogi a hyrwyddo mentrau i annog cyfranogiad mewn gweithgareddau dan do 

neu yn yr awyr agored i wella lles, megis Ymgolli mewn Celf a Natur er Budd 
Iechyd. 

 Cefnogi gweithrediad y cynllun datblygu lleol i sicrhau fod gan gymunedau 
fynediad at ystod o wasanaethau sy’n hyrwyddo lles cadarnhaol ac yn diwallu 
anghenion gwahanol grwpiau, yn cynnwys pobl hŷn. 

 
 Parhau i weithio gyda phartneriaid i gynnal ac ehangu’r rhwydwaith o 

gyfleusterau toiledau ac annog sefydliadau a busnesau eraill i wneud toiledau’n 
hygyrch i’r cyhoedd, drwy hyrwyddo hyn fel ymarfer cadarnhaol a chyfeillgar i 
oed.  
 

 Cynnal a dyfnhau cyfranogiad â thîm teithio llesol Gwasanaeth Cynllunio a 
Gwarchod y Cyhoedd Sir Ddinbych i sicrhau bod nodweddion sy'n gyfeillgar i oed 
yn cael eu hasesu yn ystod archwiliadau hwyluso cerdded (neu feicio) a'u 
hystyried ar gyfer gweithgareddau cludiant llesol, ac yna bod nodweddion 
perthnasol yn cael eu gosod a'u cynnwys yn amgylcheddau Sir Ddinbych. 

 
 Gweithio gyda phartneriaid perthnasol i gynnal ardaloedd trefol Sir Ddinbych fel 

mannau hygyrch i bob defnyddiwr, yn cynnwys pobl sy’n defnyddio cerbydau 
symudedd a chadeiriau olwyn, ac sy’n dibynnu ar fannau parcio hygyrch ac 
ardaloedd i gerddwyr a phalmentydd clir i gefnogi eu siwrnai. 
 

 Parhau i archwilio datblygiad mannau cymunedol dan do a mannau gardd awyr 
agored o fewn cyfleusterau tai amrywiol Sir Ddinbych sy'n darparu ar gyfer pobl 
hŷn, gan gynnwys Tai Gofal Ychwanegol, cartrefi gofal a chyfleusterau tai 
cymdeithasol eraill. 
 

 Parhau i gasglu gwybodaeth berthnasol i hysbysu aelodau Heneiddio’n Dda yn 
Sir Ddinbych (a thrwy Heneiddio’n Dda yn Sir Ddinbych, cymunedau ehangach y 
Sir) ar faterion yn ymwneud ag adeiladau a gofodau awyr agored. 

3.2 Cludiant a Symudedd (Maes 2) 
 

Nod yr ymyriadau yn y maes hwn yw hyrwyddo gwasanaethau cludiant ac isadeiledd 
diogel, hygyrch, priodol a dibynadwy ar gyfer byw’n egnïol. Y nod yw galluogi pobl i 
gynnal eu symudedd, annibyniaeth a chysylltiadau wrth iddynt heneiddio. 

(Swyddfa Ranbarthol Sefydliad Iechyd y Byd ar gyfer Ewrop, 2017) 
 
 

Ble rydym arni nawr 
 
Mae cludiant, gan gynnwys cludiant cyhoeddus hygyrch a fforddiadwy, yn fater 
allweddol i bobl yn ddiweddarach mewn bywyd. Gwyddom o'r asesiad lles bod 
newidiadau allweddol i wneud yr amgylchedd yn fwy cyfeillgar i oed yn cynnwys cael 
mwy o gludiant cyhoeddus hygyrch, llai o bellter rhwng safleoedd, arosfannau cysgodol, 
arwyddion a seddi o ansawdd da mewn ardaloedd wedi’u cynnal a’u cadw’n dda, a 
mynediad at fannau parcio blaenoriaeth mewn lleoliadau allweddol fel canol trefi.  
Gwyddom hefyd nad yw gwasanaethau cludiant rheolaidd a dibynadwy bob amser ar 
gael ym mhob cymuned yn Sir Ddinbych, a'u bod weithiau'n anhygyrch, yn 
anfforddiadwy neu ddim yn mynd â phobl i ble mae angen iddynt fynd, ar yr adeg y mae 
angen iddynt fynd. Fe all gwasanaethau tacsi neu goets fod yn rhy ddrud i lawer o bobl 
hŷn. Mae rhai cynlluniau wrthi’n cael eu datblygu er mwyn cynorthwyo â hyn (e.e. y bws 
Fflecsi sy’n cysylltu cymunedau gwledig â threfi cyfagos). Ychydig iawn o bentrefi 
gwledig sydd â mynediad at rwydweithiau rheilffyrdd heb fod angen cludiant ychwanegol 
i orsafoedd.  
 
Mae pobl wedi dweud wrthym ni fod pobl hŷn yn profi heriau unigryw gyda chludiant, a 
rhwystrau penodol i gael mynediad at ofal iechyd. Mae rhai atebion arloesol yn cael eu 
datblygu drwy gydweithio rhwng aelodau’r fforymau pobl hŷn, rheolwyr cludiant Cyngor 
Sir Ddinbych a darparwyr cludiant a sefydliadau ehangach. Rydym yn cydnabod bod 
heriau o amgylch darparu cludiant i apwyntiadau ysbyty ac yn ôl. Mae pob ysbyty wedi’i 
leoli ar lwybr bws, fodd bynnag, nid yw amserlenni bob amser yn diwallu anghenion 
cleifion ar draws y sir. Mae Gwasanaeth Cyfyngedig ar gyfer Cludo Cleifion Mewn 
Achosion Nad Ydynt yn Rhai Brys ar gael ond mae’r gwasanaeth yn llawn.    
 
 
Pethau yr ydym ni’n falch ohonynt 
 
Fel y soniwyd eisoes, mae cludiant ar gyfer pobl hŷn a’r gallu i deithio’n hyderus ar 
draws y rhanbarth yn hollbwysig. Mae Sir Ddinbych yn gweithio gyda phartneriaid i 
geisio lliniaru rhai o’r problemau sy’n wynebu pobl hŷn ac edrych ar ffyrdd o wella 
gwasanaethau presennol. 
 
Cludiant Cymunedol 
 
Bydd aelodau o’r rhwydwaith Heneiddio'n Dda yn Sir Ddinbych, yn cynnwys y Tîm Ar 
Ymyl Gofal, yn mynychu cyfarfodydd Deial i Deithio i archwilio dewisiadau Cludiant 
Cymunedol ymhellach a rhannu’r hyn a ddysgir ac adborth gyda’r Grŵp Datblygu 
Cymunedol a grŵp llywio Heneiddio'n Dda yn Sir Ddinbych. Rydym yn cydnabod mor 
werthfawr yw’r adnodd hwn, ac rydym yn ymdrechu i rannu gwybodaeth gymunedol i 
ddylanwadu orau ar unrhyw gyfleoedd posibl ar gyfer datblygu. 

Mae hyn yn flaenoriaeth i bob aelod o’r grŵp Cymunedau sy'n Gyfeillgar i Oed Gogledd 
Cymru i rannu adborth gan bobl hŷn a rhannu manylion y Cynllun Gweithredu 
Cymunedau sy'n Gyfeillgar i Oed a'r Maes Cludiant, a sut mae awdurdodau lleol ledled 
Cymru yn gweithio i gefnogi'r gwasanaeth cludiant cymunedol yn eu hardal. 
 
Cynllun Cludiant Partneriaeth Gymunedol De Sir Ddinbych 
 
Mae Partneriaeth Gymunedol De Sir Ddinbych wedi bod yn arbennig o lwyddiannus yn 
ei gwaith arloesol yn y maes hwn, ac mae bellach yn meddu ar fws mini cymunedol, a 
cheir trydan sydd ar gael i'w llogi, wedi'u lleoli yn eu Canolfan Gymunedol yng 
Nghorwen, 'Canolfan Ni'. Mae'r cerbydau hyn, gyda’u gyrwyr gwirfoddol, yn galluogi 
pobl hŷn yn arbennig i fynychu apwyntiadau ysbyty a all fod dros awr o daith i ffwrdd, yn 
ogystal â rhoi cyfle i drigolion fynd ar deithiau, mynd i siopa a chael prydau ar glud i’w 
cartrefi.  
 
Gwasanaeth Bws Fflecsi 
 
Mae Fflecsi yn wasanaeth bws sy'n ymateb i'r galw a weinyddir gan Drafnidiaeth Cymru 
ac awdurdodau lleol, a weithredir gan weithredwyr bysiau lleol ledled Cymru.   
Mae teithwyr yn archebu ac yn talu am siwrneiau trwy ap (neu alwad ffôn), sydd wedyn 
yn paru teithwyr sy'n teithio rhwng pwyntiau tebyg, gan gyfrifo llwybr ad hoc i'r 
cyrchfannau a geisir o fewn ardal wasanaeth y llwybr.  Mae'r bysiau yn codi teithwyr 
mewn lleoliad cyfleus mor agos â phosibl at ble maen nhw, yn hytrach nag wrth 
arhosfan ddynodedig.  Bydd y bws yn newid ei lwybr unwaith y bydd teithwyr ar y bws er 
mwyn eu gollwng mor agos â phosibl at eu cyrchfan dewisol.  Bydd y bws yn teithio i 
unrhyw le y mae’n ddiogel ac yn ymarferol iddo wneud hynny.  
 
Mewn ymateb uniongyrchol i’r ceisiadau gan y cyhoedd drwy’r fforymau pobl hŷn, 
gwnaed y newidiadau canlynol i’r gwasanaethau bws Fflecsi lleol:  
 

 Cyflwynwyd amserlenni wedi’u hargraffu er mwyn galluogi pobl hŷn i gynllunio eu 
siwrneiau. Roedd yr amserlenni ar gael mewn lleoliadau amrywiol ar draws y 
gymuned, yn cynnwys llyfrgelloedd.  

 Ail-sefydlwyd llwybrau teithio i ddarparu ar gyfer hygyrchedd teithwyr.  
 Cynhaliwyd trafodaethau ynglŷn ag amseroedd siwrneiau er mwyn caniatáu i 

bobl hŷn deithio ar adegau tawel pan mae’r gwasanaethau yn llai prysur.  
 Darparwyd hyfforddiant parhaus i yrwyr allu deall anghenion pobl hŷn wrth iddynt 

fynd i mewn ac allan o’r bws. 
 Cortynnau gwddf a chardiau teithio sy'n hysbysu gyrwyr cerbydau cyhoeddus y 

gallai fod angen rhywfaint o gymorth ar bobl sy'n defnyddio'r gwasanaeth. 
 
Cludiant Cyhoeddus 
 
Rydym yn awyddus i bawb allu teithio'n ddiogel trwy amrywiaeth o ddulliau.  Oherwydd 
natur wledig y sir, yn aml iawn mae siwrnai yn dibynnu ar amrywiaeth o ddulliau 
cludiant. O ganlyniad i weithio mewn partneriaeth â Thrafnidiaeth Cymru, cymerodd 32 
aelod o'r fforymau pobl hŷn ran mewn rhaglen 'Hyder i Deithio' lle gwnaethant ran 
gychwynnol y siwrnai ar goets, cyn trosglwyddo i drên a chawsant gyngor a gwybodaeth 
ar sut i archebu tocynnau ar-lein, dros y ffôn ac mewn gorsaf. Cawsant hefyd 
wybodaeth am ba wasanaethau oedd ar gael iddynt, gan gynnwys cymorth corfforol 

wrth iddynt deithio. Mae hyn wedi arwain at sawl aelod o’r grŵp yn awr yn trefnu i 
deithio ar y trên yn y dyfodol.  
 
Mae cardiau teithio’n rhatach ar gael i bobl hŷn sy’n dymuno teithio ar gludiant 
cyhoeddus ar draws y rhanbarth.  
 
Cerdded a Beicio  
 
Mae amrywiaeth o opsiynau ar gael ledled y sir sy'n amrywio o deithiau cerdded wedi'u 
trefnu dan arweiniad staff Cefn Gwlad Sir Ddinbych ac eraill ac sydd wedi'u hanelu at 
bob gallu.  Mae'r Gwasanaeth Cefn Gwlad, ar y cyd ag AHNE Bryniau Clwyd a Dyffryn 
Dyfrdwy, yn hyrwyddo lleoliadau ledled y sir ar gyfer cerdded, beicio a gweithgareddau 
eraill, gan gynnwys amrywiaeth o deithiau cerdded cymunedol lleol a gwybodaeth am 
hygyrchedd. Yn ddiweddar, mae cyrchfan poblogaidd ym Mharc Gwledig Loggerheads 
wedi cyflwyno sgwter symudedd pob tir i’w logi am ddim i gefnogi'r rhai sydd â 
symudedd cyfyngedig i fwynhau'r parc gwledig.  
 
Teithio Llesol 
 
Mae Teithio Llesol yn golygu cerdded a beicio (gan gynnwys cadeiriau olwyn a sgwteri 
symudol trydan) ar gyfer siwrnai byr bob dydd, fel siwrnai i’r ysgol, gwaith neu i siopau, 
gwasanaethau a gorsafoedd bws neu reilffordd.  Mae CSDd yn gweithio gyda Sustrans 
fel rhan o’r ymgynghoriad ar Fap Rhwydwaith Teithio Llesol Llywodraeth Cymru. Mae’r 
mapiau hyn ar gael ar wefan Cyngor Sir Ddinbych.  
 
Mae Aelodau o Heneiddio’n Dda yn Sir Ddinbych wedi gweithio’n agos gyda thîm 
Teithio Llesol CSDd i sicrhau bod ein trefi a mannau cyhoeddus mor hygyrch â phosibl i 
bawb, yn cynnwys y rhai sydd â heriau symudedd neu sydd â nam ar eu synhwyrau. I’r 
perwyl hwn, rydym wedi cynnal ac ysgrifennu adolygiadau ar ein harchwiliadau hwyluso 
cerdded neu feicio. 
 
 
Ble mae arnom eisiau bod - Cynllun Gweithredu ar gyfer Maes 2 
 
Mae Sir Ddinbych yn sir wledig i raddau helaeth gyda'i phoblogaeth yng ngogledd y sir 
yn bennaf, yn enwedig o fewn llain arfordirol y gogledd. Tua’r mewndir, mae ein 
canolfannau trefol a'n pentrefi llai wedi'u gwasgaru'n fawr, gan wneud cludiant o fewn y 
sir yn her. Rydym ni eisiau cydweithio gyda sefydliadau a chymunedau i ddeall a 
goresgyn y rhwystrau sy’n atal pobl rhag cael mynediad at gludiant diogel, dibynadwy a 
fforddiadwy. Ein hamcanion yw:  
 

 Gweithio gyda darparwyr cludiant yn Sir Ddinbych i ystyried anghenion pobl hŷn 
sy’n teithio o fewn y sir, yn cynnwys agweddau sy’n berthnasol i rwyddineb 
mynediad, argaeledd, a mynediad at wybodaeth am amserlenni, ac ystod o 
ddulliau talu. 

 
 Cefnogi a chodi ymwybyddiaeth o sefydliadau a mentrau sy’n sicrhau bod 

dewisiadau teithio ar gael i apwyntiadau meddygol ac yn ôl, yn cynnwys 
cynlluniau megis y Gwasanaeth Cludo Cleifion Mewn Achosion Nad Ydynt yn 
Rhai Brys gan Wasanaeth Ambiwlans Cymru, Gwasanaethau Ambiwlans Preifat, 

a Grwpiau Cludiant Hygyrch, a Gwasanaethau Cynllunio Teithiau fel Traveline 
Cymru. 

 
 Gweithio gyda darparwyr cludiant i ddarparu gwybodaeth berthnasol i bobl ynglŷn 

â chludiant i gyrchfannau o fewn a thu allan i’r sir, yn enwedig yn gysylltiedig ag 
amserlenni, cost siwrneiau ac opsiynau ar gyfer cysylltu â chysylltiadau cludiant 
eraill. 

 
 Gweithio gyda thîm teithio llesol Cynllunio a Gwarchod y Cyhoedd Sir Ddinbych 

wrth asesu llwybrau cludiant llesol ac astudiaethau cerdded a beicio, gyda’r nod 
o godi ymwybyddiaeth o gyfleusterau a nodweddion sy’n cefnogi pobl hŷn, yn 
cynnwys darpariaeth ar gyfer sgwteri symudedd, mannau parcio hygyrch, lleoliad 
croesfannau ffyrdd ac ardaloedd i gerddwyr, darpariaeth arwyddion i leoliadau 
allweddol a mapiau i ddangos lleoliad presennol a chyfleusterau lleol. 

 
 Parhau i weithio gyda Thrafnidiaeth Cymru a darparwyr cludiant i ddatblygu’r 

fenter ‘Hyder i Deithio’ i ddatblygu ymwybyddiaeth a hyder o ran sut i brynu 
tocynnau ac yna teithio’n ddiogel. 

 
 Annog y ddarpariaeth o gynlluniau cludiant cymunedol a gwirfoddol o fewn Sir 

Ddinbych i gefnogi gallu pobl hŷn i deithio, a gweithio gyda gweithredwyr bysiau i 
ddatblygu ac ehangu argaeledd y gwasanaeth bws Fflecsi. 

 
 Parhau i gasglu gwybodaeth berthnasol i hysbysu aelodau Heneiddio’n Dda yn 

Sir Ddinbych (a thrwy Heneiddio’n Dda yn Sir Ddinbych, cymunedau ehangach y 
Sir) ar ddewisiadau cludiant perthnasol a datblygiadau’n gysylltiedig â Sir 
Ddinbych. 

3.3 Tai (Maes 3) 
 

Nod ymyriadau yn y maes hwn yw darparu tai digonol, hygyrch, diogel a fforddiadwy; 
continwwm mwy di-dor o ddewisiadau tai; a chefnogaeth i bobl heneiddio yn y fan lle 
maent trwy fesurau sy'n addasu'r stoc dai bresennol ac yn addasu tai newydd yn well 
i ddiwallu anghenion pobl hŷn. 

(Swyddfa Ranbarthol Sefydliad Iechyd y Byd ar gyfer Ewrop, 2017) 
 
 
Ble rydym arni nawr 
 
Gall y tai a’r cymorth cywir alluogi pobl i heneiddio’n gyfforddus ac yn ddiogel yn eu 
cymuned.  O'r asesiad lles, gwyddom fod y mwyafrif o bobl hŷn yn Sir Ddinbych yn byw 
mewn tai prif ffrwd yn hytrach na thai arbenigol. Mae gan lawer o’r cartrefi prif ffrwd yn 
Sir Ddinbych broblemau o ran hygyrchedd ac maent yn cyfrannu at iechyd gwael ymysg 
pobl hŷn gan eu bod yn oer ac yn llaith a bod yno berygl o faglu a chael codwm. Gall 
uwchraddio ac adnewyddu tai leihau’r peryglon yn gysylltiedig â chodymau yn sylweddol 
ac arbed arian i’r GIG a gofal cymdeithasol. Fodd bynnag, mae chwyddiant wedi arwain 
at gynnydd sylweddol mewn costau’n gysylltiedig ag adeiladu neu adnewyddu tai ac 
mae pwysau cynyddol ar yr holl gyllidebau. Rydym hefyd yn gwybod mai pensiynwyr 
sy’n byw ar eu pen eu hunain yw’r rhan fwyaf o aelwydydd un unigolyn. Wrth i 
ddisgwyliad oes gynyddu, gallwn ddisgwyl gweld nifer yr aelwydydd gyda phensiynwyr 
sengl yn cynyddu hefyd.  
 
Mae sawl ffordd y gall pobl gael mynediad at gefnogaeth mewn perthynas â thai, yn 
cynnwys Cyngor ar Bopeth Sir Ddinbych, a llyw-wyr cymunedol, sy’n cynnig cefnogaeth 
ac yn cyfeirio pobl at sicrhau eu hawl i fentrau ac ymyriadau tai. Mae yna hefyd waith 
mewn partneriaeth â lefelau uchel o ymgysylltu er mwyn datblygu tai arbenigol (gan 
gynnwys cynlluniau Tai Gofal Ychwanegol) sy'n diwallu anghenion pobl hŷn. I’r rheiny 
sy’n dymuno aros yn eu cartrefi eu hunain, mae yna gynlluniau gofal preswyl a gofal yn 
y cartref ar gael ar draws y sir, ond mae’r rhain dan bwysau. Mae yna grantiau ar gyfer 
addasiadau tai sy'n galluogi pobl i aros yn eu cartrefi lle bo hynny'n bosibl ac mae 
partneriaid trydydd sector, fel Gofal a Thrwsio, yn darparu mynediad at gynnal a chadw 
ac addasiadau fforddiadwy ychwanegol. 
 
 
Pethau yr ydym ni’n falch ohonynt 
 
Cyngor Sir Ddinbych yn Cefnogi Tai mewn Partneriaeth 
 
Mae Cyngor Sir Ddinbych wedi ymrwymo i Gynllun Corfforaethol sy’n cynnwys chwe 
amcan, y cyntaf yw “Tai o ansawdd yn Sir Ddinbych sy’n bodloni anghenion pobl”. 
 
O ran yr amcan cyntaf i gefnogi Tai o ansawdd yn Sir Ddinbych sy’n bodloni anghenion 
pobl, nod y cynllun yw cyflawni’r canlynol: 

i) Sicrhau bod tai o safon ar gael sy’n bodloni anghenion pobl ddiamddiffyn, a’u 
helpu i fyw bywydau annibynnol mewn llety addas cyhyd â phosibl. 

ii) Atal digartrefedd a sicrhau bod unrhyw achosion o ddigartrefedd yn brin, yn fyr a 
ddim yn digwydd eto (mae hyn yn cynnwys pobl ifanc sy’n gadael gofal). 

iii) Adnewyddu stoc tai’r Cyngor er mwyn sicrhau ei fod: 
o Yn ddiogel ac yn cael ei gynnal a’i gadw’n dda 
o Lle bo modd, yn bodloni anghenion trigolion fel pobl ag anableddau, er 

enghraifft (gweler hefyd Ymrwymiad Sir Ddinbych i Gydraddoldeb). 
o Yn defnyddio ynni’n effeithlon ac wedi’u hinswleiddio’n dda. 

iv) Darparu mwy o gartrefi i fodloni’r angen a’r galw lleol, gan gynnwys: 
o 300 o dai fforddiadwy yn amodol ar gyllid gan Lywodraeth Cymru 
o 35 o gartrefi arbenigol drwy Gynlluniau Tai Gofal Ychwanegol. 
o 170 o dai cyngor yn amodol ar gyllid gan Lywodraeth Cymru 
o Gweithio i leihau nifer y tai gwag yn Sir Ddinbych 

v) Sicrhau bod trigolion Sir Ddinbych yn cael gwybod am yr opsiynau a’r llwybrau tai 
sydd ar gael, yn ogystal â cheisio lleihau rhestr aros Un Llwybr Mynediad at Dai. 
Mae hynny’n cynnwys meithrin cyswllt â phobl sydd eisoes yn byw mewn tai 
cyngor, a’r rheiny ar incwm isel.  

 
Cefnogir y nodau uchod gan bartneriaid o fewn y sector tai, yn cynnwys y prif 
Gymdeithasau Tai yng Ngogledd Cymru (Landlordiaid Cymdeithasol Cofrestredig), yn 
ogystal ag awdurdodau tai cyfagos yng Nghonwy a Sir y Fflint. 
 
Mae Cynlluniau Tai Gofal Ychwanegol yn Sir Ddinbych yn cael eu gweithredu gan Grŵp 
Cynefin, Clwyd Alyn a Chymdeithas Tai Wales and West, ac mae ymgeiswyr am dai 
cymdeithasol yn Sir Ddinbych yn gwneud hynny drwy Un Llwybr Mynediad at Dai, 
partneriaeth rhwng: 
 

 Adra 
 Cyngor Bwrdeistref Sirol Conwy  
 Cyngor Sir Ddinbych (drwy Tai Sir Ddinbych, sef Datrysiadau Tai)  
 Cyngor Sir y Fflint  
 Cartrefi Conwy  
 Cymdeithas Tai Clwyd Alyn  

 Grŵp Cynefin 
 Cymdeithas Tai Gogledd Cymru 
 Cymdeithas Tai Wales and West  

 
 
Tai Gofal Ychwanegol 
 
Mae Tai Gofal Ychwanegol wedi bod yn nodwedd allweddol o strategaeth Sir Ddinbych i 
fodloni’r anghenion tai ar gyfer pobl hŷn ers blynyddoedd bellach, drwy sefydlu ac yna 
datblygu cynlluniau yn Y Rhyl (Gorwel Newydd), Prestatyn, (Nant y Môr), Rhuthun (Llys 
Awelon) a Dinbych (Awel y Dyffryn). Yn 2024 mae'r cyfleusterau Tai Gofal Ychwanegol 
hyn yn darparu 246 o anheddau (cymysgedd o fflatiau gydag un a dwy ystafell wely), a'r 
datblygiad diweddaraf ohonynt oedd agor 35 o fflatiau modern, ynni-effeithlon un a dwy 
ystafell wely yng nghynllun Tai Gofal Ychwanegol Llys Awelon yn Rhuthun ychydig cyn 
Nadolig 2024. 
 
Mae Tai Gofal Ychwanegol yn rhoi cydbwysedd i bobl rhwng byw gartref a chael gofal 
arbennig ar y safle lle bo angen.  Y nod yw cefnogi unigolion sy’n dymuno aros yn 
annibynnol ac mewn rheolaeth o’u bywydau eu hunain am gyhyd â phosibl mewn 
amgylchedd sy’n tynnu ynghyd gofal a chymorth ac amwynderau tai. 
 
Mae Tai Gofal Ychwanegol yn cynnig llety mewn datblygiadau o gartrefi 
hunangynhwysol gyda nodweddion dylunio a gwasanaethau cymorth ar gael i alluogi 
hunanofal a byw'n annibynnol. Mae’n caniatáu i bobl gynnal a, lle bo modd, cynyddu eu 
hannibyniaeth. Mae’r datblygiadau wedi’u dylunio a’u lleoli yng nghanol cymdogaethau 
lleol, gan gydnabod pwysigrwydd cynnal a datblygu cysylltiadau cymunedol cryf. 
 
Mae rhai o’r manteision sy’n deillio o’r model Tai Gofal Ychwanegol yn cynnwys: 
 

 mae cyplau a ffrindiau yn gallu aros gyda’i gilydd 
 mae preswylwyr yn cadw eu hannibyniaeth  
 mae cyfleoedd i ymuno â gweithgareddau cymdeithasol  
 mae gan breswylwyr reolaeth dros eu harian  
 mae preswylwyr yn cael diogelwch a thawelwch meddwl 
 mae gan breswylwyr gartref am oes 

 
 
Mae darparu gofalwyr ar y safle yn caniatáu ar gyfer darparu cefnogaeth sy’n 
canolbwyntio ar yr unigolyn ac ail-alluogi - “gwneud gyda, nid gwneud dros” - sydd 
wedyn yn caniatáu i unigolion aros mor annibynnol â phosibl am gyfnod hirach. Mae 
tenantiaid o’n cynlluniau Tai Gofal Ychwanegol wedi bod ynghlwm â gweithgareddau 
Cymunedau sy'n Gyfeillgar i Oed Heneiddio’n Dda yn Sir Ddinbych ers tro, gan elwa o 
grantiau, a chyfrannu at syniadau, awgrymiadau a deunyddiau, yn cynnwys rhai cerddi 
rhagorol. Mae cymunedau bywiog mewn Cynlluniau Tai Gofal Ychwanegol yn Y Rhyl, 
Prestatyn, Dinbych a Rhuthun yn gweithio mewn partneriaethau llwyddiannus gyda 
darparwyr tai cymdeithasol ac ysgolion lleol. 

Mae disgyblion o Ysgol Uwchradd Prestatyn wedi bod yn gweithio gyda thenantiaid o gynllun Tai Gofal 
Ychwanegol Nant y Môr ers dros ddegawd ar amrywiaeth o brosiectau arloesol. 

 
 
Tai Cymunedol ar gyfer pobl dros 55 oed 
 
Mae Tai Cymunedol Sir Ddinbych yn rheoli stoc o dai 'gwarchod' yn cynnwys dros 1150 
o anheddau wedi'u lleoli mewn dros 36 o wahanol gymunedau yn Sir Ddinbych. 
Cymysgedd o fyngalos a fflatiau ag 1 ystafell wely, fflatiau a byngalos â 2 ystafell wely a 
rhai fflatiau â 3 ystafell wely. 
 
Mae stoc tai cymunedol Sir Ddinbych wedi’i chynyddu yn 2024 drwy agor dau 
ddatblygiad ar gyfer pobl dros 55 oed, gan gynnwys Llys Llen ym Mhrestatyn sy'n 
cynnwys 14 o fflatiau un ystafell wely dros 3 llawr, a Llys Elizabeth yn y Rhyl sy'n 
darparu 12 o fflatiau hunan gynhwysol gydag 1 a 2 ystafell wely. 

Fflatiau Llys Llen - Prestatyn 

 

 
Fflatiau Llys Elizabeth, Y Rhyl 

 
Gweinyddir tai cymdeithasol neu gymunedol drwy broses a elwir yn Un Llwybr Mynediad 
at Dai, lle bydd ymgeiswyr yn gwneud un cais am dai, sydd wedyn yn cael ei asesu gan 
Dîm Cofrestr Tai Sir Ddinbych, a fydd yn gosod yr ymgeisydd yn un o’r pedwar band 
blaenoriaeth.  
 
Gofal a Thrwsio Gogledd Ddwyrain Cymru 
 
Mae cynrychiolwyr Gofal a Thrwsio yn aelodau sefydlu Heneiddio’n Dda yn Sir Ddinbych 
ac maent yn parhau i fod yn y grŵp llywio. 

Nod Gofal a Thrwsio Conwy a Sir Ddinbych yw galluogi pobl hŷn i barhau i fyw’n 
annibynnol yn eu cartrefi eu hunain drwy wella cyflwr eu tai ac felly eu cyfforddusrwydd, 
diogelwch a lles. 
 
Mae Gofal a Thrwsio yn elusen yng Nghymru sy’n darparu ystod o wasanaethau i bobl 
hŷn yn bennaf sydd naill ai dros 50 neu 60 oed.  Mae'r sefydliad wedi'i rannu'n 
rhanbarthol, gyda gwasanaethau Sir Ddinbych yn cael eu darparu gan adran Conwy a 
Sir Ddinbych, wedi'u hariannu mewn gwahanol ffyrdd, yn gyhoeddus a phreifat, gan 
gynnwys Llywodraeth Cymru a Chyngor Sir Ddinbych. 
 
Mae gan y gwasanaeth elfennau amrywiol yn cynnwys: 
 

i) Gwasanaethau Craidd (cefnogi perchnogion tai sy’n hŷn neu’n ddiamddiffyn i 
fyw mor annibynnol â phosibl, gyda mwy o ddiogelwch, sicrwydd, 
cynhesrwydd, a chysur, drwy ddarparu cyngor ynglŷn â lles, atgyweiriadau tai 
ac addasiadau i’w cartrefi). 

ii) Gwasanaethau Cyngor (darparu gwybodaeth a chymorth ymarferol i bobl hŷn, 
yn enwedig rhai sy’n colli eu clyw neu olwg, sy’n byw â dementia, neu os oes 
arnoch angen cymorth i gadw’n ddiogel gartref ac ymdopi’n well). 

iii) Gwasanaeth Ymateb Cyflym (menter strategol gan Lywodraeth Cymru, i 
helpu pobl hŷn sy’n dychwelyd o’r ysbyty a gwneud eu cartrefi’n fwy diogel, 
drwy ddarparu gwasanaeth atgyweirio neu addasiadau bach a chyflym, er 
mwyn atal mynd i’r ysbyty). 

iv) Gwasanaeth Gwella Tai (gall tai fynd â’u pen iddynt yn hawdd wrth i lefelau 
incwm ostwng, mae’r gwasanaeth hwn yn gwella ansawdd bywyd pobl hŷn 
neu bobl ddiamddiffyn. Caiff ei ddarparu gan dîm sy’n cyflawni gwaith preifat, 
addasiadau, atgyweiriadau bach yn y cartref a’r ardd, gosod ystafelloedd 
ymolchi neu ystafelloedd gwlyb a chwblhau gwaith coed medrus. Maent 
wedi'u hyfforddi i adnabod anghenion cleientiaid a'u cyfeirio at gymorth gan 
ein gwasanaethau Craidd neu RRAP. 

v) Gwasanaeth Adref o’r Ysbyty i Gartref Iachach (Y Cynllun Adref o’r Ysbyty i 
bobl dros 50 oed i sicrhau bod addasiadau hanfodol yn cael eu gwneud i 
gartref claf fel y gellir eu rhyddhau'n ddiogel o'r ysbyty). 

 
Cartrefi Gofal Sir Ddinbych a’r ddarpariaeth ar gyfer pobl hŷn 
 
Mae yna 67 o Gartrefi Gofal yn Sir Ddinbych, yn cynnwys 12 Cartref Nyrsio a 55 Cartref 
Gofal Preswyl yn darparu oddeutu 1434 o ystafelloedd. Mae oddeutu 200 o’r rhain yn 
arbenigo mewn cefnogi oedolion gydag anableddau dysgu, ar y sbectrwm awtistiaeth 
neu’n ymdopi â heriau iechyd meddwl. Mae rhai o’r rhain yn oedolion iau. Yn ogystal, 
mae llawer o bobl hŷn yn byw mewn tai â chymorth neu leoliadau byw yn y gymuned. 
Mae’r rhain yn aml yn cael eu dewis gan oedolion sydd â heriau iechyd meddwl ac 
anableddau cymhleth. Mae aelodau Heneiddio’n Dda yn Sir Ddinbych yn ymwneud â 
chefnogi a monitro’r cartrefi hyn, a threfnu hyfforddiant neu gymorth pan fo angen. Mae 
ymarferwyr iechyd a gofal cymdeithasol yn gweithio’n agos gydag Arolygiaeth Gofal 
Cymru a Gofal Cymdeithasol Cymru i sicrhau bod safonau yn y cartrefi hyn yn cael eu 
cadw’n uchel a bod preswylwyr yn ddiogel ac yn cael gofal da. Mae preswylwyr a staff 
cartrefi gofal wedi mynychu digwyddiadau ymgysylltu Cymunedau sy'n Gyfeillgar i Oed. 
Mae eu mewnbwn yn parhau i fod yn amhrisiadwy.  

Ar hyn o bryd, mae yna ddau gynllun ar y gweill i ddatblygu gwasanaethau preswyl 
mewnol i bobl hŷn yn Ninbych a Chorwen.  Mae safbwyntiau pobl hŷn eisoes wedi 
dylanwadu ar y cynlluniau, sy’n cynnwys, yn unol â’u hawgrym, man gwyrdd a 
darpariaeth ar gyfer sgwteri symudedd (gweler y nodiadau uchod ynglŷn ag ymgysylltu 
arloesol gyda phobl hŷn (ac iau)).  Mae’r llun isod yn dangos braslun gan ddisgybl ysgol 
gynradd fel rhan o ddigwyddiad ymgysylltu gyda nhw am y math o dai a fyddai’n addas 
ar gyfer eu neiniau a’u teidiau. 
 

 
 
 
Gwasanaeth Atal Codymau  
 
Mae Gwasanaeth Atal Codymau ar gael yng Ngogledd Cymru i unrhyw un dros 65 oed 
sydd wedi cael codwm neu sydd ofn cael codwm. Ar ôl atgyfeirio (fel arfer drwy Un 
Pwynt Mynediad Sir Ddinbych), bydd aelod o’r tîm codymau yn cynnal asesiad codymau 
personol, a fydd yn arwain at strategaeth i leihau risg, a all gynnwys: 
 

 Atgyfeiriad at ddosbarthiadau ymarfer corff a chyngor ar ymarferion perthnasol i 
wella cydbwysedd, cryfder a hyder 

 Atgyfeiriad at dîm adnoddau cymunedol i gael ffisiotherapi 
 Asesiad o ddiogelwch y cartref ac addasiadau (o bosib yn cynnwys darparu 

cyfarpar bach) 
 Adolygiad o feddyginiaeth 
 Atgyfeiriad at wasanaethau podiatreg neu optometreg 
 Atgyfeiriad at wasanaethau Therapi Galwedigaethol 
 Cyngor ar ddiet ac yfed i sicrhau hydradiad a hyrwyddo gwella dwysedd esgyrn 

ac atgyfeiriad ymlaen at ddietegwyr neu Therapydd Iaith a Lleferydd 
 Cyngor i wirio clyw a golwg o bryd i'w gilydd 

 
Mae’r cydlynydd codymau yn gweithio’n agos gyda Heneiddio’n Dda yn Sir Ddinbych ac 
mae ar hyn o bryd yn gweithio’n agos gydag aelodau (yn cynnwys Gofal a Thrwsio, y 

Groes Goch ac Age Connects) ar gynlluniau ar gyfer ymarfer pontio’r cenedlaethau ar 
ymwybyddiaeth o godymau gydag ysgolion yn ein hardal ar ddechrau 2025. 
 
 
Addasiadau Tai i Gefnogi Annibyniaeth 
 
Mae Sir Ddinbych yn darparu cynllun cynhwysfawr i gefnogi annibyniaeth barhaus y 
bobl sy’n byw yn eu cartrefi eu hunain a ddarperir drwy Ofal a Thrwsio Conwy a Sir 
Ddinbych. Yn ogystal ag addasiadau tai, gall cyflwyno technoleg a chyfarpar i gefnogi 
cyfathrebu a chwblhau tasgau dyddiol helpu gydag agweddau ar annibyniaeth a 
hwylusir gan y Bwrdd Iechyd lleol (Bwrdd Iechyd Prifysgol Betsi Cadwaladr), Cyngor Sir 
Ddinbych a Chymru Ddigidol. 
 
Gwasanaeth Cyfarpar Cymunedol Integredig 
 
Mae’r Gwasanaeth Cyfarpar Cymunedol Integredig yn bartneriaeth rhwng Cyngor Sir 
Ddinbych a Bwrdd Iechyd Prifysgol Betsi Cadwaladr. Mae’n darparu cyfarpar i bobl o 
bob oedran i'w helpu i fyw eu bywydau i'r eithaf a chynnal eu hiechyd a'u hannibyniaeth.  
Mae hyn yn amrywio o gymhorthion syml ar gyfer bywyd bob dydd i gyfarpar mwy 
cymhleth sy'n helpu pobl i aros yn eu cartrefi yn hirach. 
 
Nod y bartneriaeth yw gwneud trefniadau lleol yn y modd mwyaf effeithiol i gyflenwi 
cyfarpar cymunedol a sicrhau bod adnoddau'n cael eu defnyddio yn y modd mwyaf cost 
effeithiol ledled Sir Ddinbych. 
 
Mae gan y Gwasanaeth Cyfarpar Cymunedol Integredig restr gynhwysfawr o gyfarpar 
safonol ac arbenigol sydd ar gael i bob rhagnodydd cymeradwy; sef ymarferwyr gofal 
cymdeithasol, therapyddion galwedigaethol a gweithwyr proffesiynol o’r gwasanaethau 
cymdeithasol neu iechyd fel arfer. Gellir cyflenwi’r rhan fwyaf o’r stoc cyn pen 5 diwrnod 
ar ôl gwneud cais, ond gall archebion gael eu cyflenwi ar frys ambell waith, er enghraifft, 
cyfarpar i hwyluso rhyddhad o’r ysbyty neu i liniaru risg uniongyrchol i iechyd a 
diogelwch y person neu eu gofalwyr. 
 
Cefnogaeth Dechnolegol ac Isadeiledd Digidol 
 
Mae sawl ffordd y mae technoleg yn cael ei defnyddio i gefnogi pobl hŷn a’r rhai ag 
anableddau i fyw bywydau annibynnol yn Sir Ddinbych, yn cynnwys drwy awtomeiddio 
gweithredoedd yn y cartref megis agor a chau llenni, systemau agor drysau, rhoi 
goleuadau ac offer trydanol ymlaen a’u diffodd. Mae systemau ffôn wedi bod yn cael eu 
defnyddio ers tro i roi gwybod os bydd rhywun yn sâl neu’n cael codwm, ac mae 
systemau cyfathrebu digidol mwy newydd yn awr yn disodli’r cyfarpar analog.  
 
 
Ble mae arnom eisiau bod - Cynllun Gweithredu ar gyfer Maes 3 
 
Rydym yn credu bod y gallu (a’r cyfle) i fyw mewn llety sefydlog yn rhagofyniad ar gyfer 
y posibilrwydd i heneiddio’n dda yn Sir Ddinbych. Mae demograffeg ein poblogaeth yn 
dangos poblogaeth sy’n brysur heneiddio a rhagwelir y bydd cyfran y rhai dros 65 oed 
yn cynyddu i fwy na 30% erbyn 2040. Ochr yn ochr â hyn, mae argaeledd tai o'i 
gymharu â'r boblogaeth wedi gostwng yn ystod y blynyddoedd diwethaf, gyda 
gostyngiad o ran perchnogaeth tai, cynnydd mewn rhent preifat a thai yn gyffredinol yn 

dod yn fwyfwy anfforddiadwy. Byddwn yn cydweithio gyda sefydliadau a chymunedau i 
ddeall a goresgyn y rhwystrau a wynebir gan bobl (hŷn) i fyw mewn llety sefydlog sy’n 
addas ar gyfer eu hanghenion. Ein hamcanion yw: 
 

 Sicrhau bod gwybodaeth am ddewisiadau tai a llwybrau tai ar gael yn rhwydd ac 
yn hygyrch i bobl, gan gwmpasu'r sbectrwm o fathau o lety cyhoeddus a phreifat.  

 
 Parhau i gydweithio gyda darparwyr gwasanaethau yn Sir Ddinbych i gefnogi 

pobl hŷn i gynnal eu hannibyniaeth ac aros yn eu cartrefi eu hunain. Cefnogi 
cydlynwyr cefnogi tenantiaid gwirfoddol mewn cynlluniau tai â chymorth i drefnu 
gweithgareddau ac i sicrhau fod lleisiau tenantiaid yn cael eu clywed. 

 
 Cydweithio gyda budd-ddeiliaid i hyrwyddo datrysiadau tai sy’n diwallu anghenion 

pobl hŷn, yn cynnwys y rhai gydag ystod o anghenion iechyd. 
 
 Gwerthuso'r stoc o dai tai cymunedol yn Sir Ddinbych i asesu addasrwydd ar 

gyfer pobl hŷn a'u categoreiddio'n briodol i gefnogi'r broses ddyrannu.  
 
 Ystyried adborth gan swyddogion Tai wrth ddatblygu datrysiadau tai newydd a 

monitro datrysiadau tai presennol. 
 
 Parhau i gydweithio gyda chydweithwyr yn y Bwrdd Iechyd, y sector gwirfoddol 

ac Arolygiaeth Gofal Cymru i sicrhau fod cartrefi gofal preswyl a gofal nyrsio yn 
Sir Ddinbych yn darparu llety diogel a phriodol, sy’n diwallu anghenion eu 
preswylwyr.  

 
 Parhau i gydweithio gyda chymdeithasau tai wrth ddatblygu cyfleusterau Tai 

Gofal Ychwanegol newydd a monitro’r rhai presennol, gan sicrhau eu bod yn 
diwallu anghenion eu tenantiaid. 

 
 Parhau i gefnogi gwaith y Timau Adnoddau Cymunedol wrth ddarparu’r gofal a’r 

cymorth angenrheidiol i alluogi preswylwyr i barhau i fod yn annibynnol ac aros 
yn eu cartrefi cyhyd ag y maent yn dewis gwneud hynny. 

 
 Cefnogi’r dulliau presennol ar gyfer sicrhau y gall pobl gael mynediad at 

ffynonellau o gefnogaeth dibynadwy gan grefftwyr lleol. 
 
 Parhau i weithio mewn partneriaeth â Gofal a Thrwsio Conwy a Sir Ddinbych i 

gefnogi pobl hŷn gydag addasiadau i’w tai a gwasanaethau cysylltiedig sy’n eu 
galluogi nhw i fyw’n annibynnol. 

 
 Parhau i ymgysylltu â phobl o bob oed wrth ddatblygu a monitro datrysiadau tai 

presennol. 
 

 Parhau i gasglu gwybodaeth berthnasol i hysbysu aelodau Heneiddio’n Dda yn 
Sir Ddinbych (a thrwy Heneiddio’n Dda yn Sir Ddinbych, cymunedau ehangach y 
Sir) ar faterion perthnasol sy’n ymwneud â thai o’r holl sectorau preifat, rhent, 
cymunedol neu ofal. 

3.4 Cyfranogiad Cymdeithasol (Maes 4) 

 
Nod yr ymyriadau yn y maes hwn yw hyrwyddo cyfranogiad pobl hŷn mewn bywyd 
cymdeithasol a mynd i’r afael ag unigrwydd ac arwahanrwydd. Gellir cyflawni hyn 
drwy greu, cynnal a hyrwyddo amgylcheddau cefnogol sy’n galluogi rhyngweithio 
cymdeithasol a ffyrdd egnïol o fyw a thrwy ddarparu cyfleoedd ar gyfer 
gweithgareddau cymdeithasol ystyrlon sy’n annog pobl hŷn i adael eu cartrefi a 
chynnal rhwydweithiau cymdeithasol cefnogol. 

(Swyddfa Ranbarthol Sefydliad Iechyd y Byd ar gyfer Ewrop, 2017)  
 
 
Ble rydym arni nawr 
 
Rydym yn falch o’r ystod o weithgareddau sydd ar gael, gan ddarparu dewisiadau ar 
gyfer cyfranogiad cymdeithasol i aelodau o’r boblogaeth o bob oedran. Mae'r rhain yn 
cynnwys grwpiau sydd wedi'u dylunio'n benodol ar gyfer pobl hŷn, fel ein fforymau pobl 
hŷn, a grwpiau sy'n cael eu cynnal mewn cynlluniau tai pobl hŷn – gan gynnwys Tai 
Gofal Ychwanegol a chartrefi preswyl, yn ogystal â gweithgareddau sy'n agored ac yn 
hygyrch i bawb fel 'Natur Er Budd Iechyd' sy'n darparu opsiynau ar gyfer teithiau 
cerdded, garddio a chrefftau gwledig a chyfleusterau chwaraeon sydd ar gael mewn 
canolfannau hamdden sy'n cynnwys dewisiadau ar gyfer defnyddwyr cadair olwyn a'r 
rhai sydd â symudedd cyfyngedig a'r ddarpariaeth a gynigir gan wasanaethau fel 
llyfrgelloedd.   
 
Mae Heneiddio’n Dda yn Sir Ddinbych yn ymgysylltu fwyfwy â chynrychiolwyr grwpiau 
ffydd sy'n awyddus i helpu gyda'n gwaith i greu cymunedau sy'n gyfeillgar i oed.  Mae 
arweinwyr ffydd wedi cydweithio a chynnig eglwysi i'w defnyddio fel lleoliadau i godi 
ymwybyddiaeth ac mae un arweinydd eglwys penodol wedi trefnu hyfforddiant 
ymwybyddiaeth Cyfeillgar i Ddementia ar gyfer ei chynulleidfa er mwyn addasu i'w 
hanghenion newidiol.  Mae pobl wedi sôn wrthym am bwysigrwydd cyfarfodydd eglwys, 
capel neu Grynwyr iddynt, ac mae gwirfoddolwyr wedi gweithio'n galed i sicrhau nad 
oes unrhyw un yn cael ei atal rhag mynychu.  Mae eglwysi wedi bod yn gweithio'n 
greadigol gydag ysgolion ac aelodau hŷn yr Eglwys, gan ddefnyddio crefftau ac adrodd 
straeon, ac fe estynnwyd croeso i bawb. 

Aelodau o  fforwm Age Connects Canol Gogledd Cymru yn sgwrsio gyda Sion o dîm y Comisiynydd Pobl 
Hŷn. 

 
Mae'r fforymau pobl hŷn, sy'n cael eu cydlynu gan Age Connects Canol Gogledd 
Cymru, yn cynyddu o ran poblogrwydd a niferoedd mewn grwpiau ar draws y sir ac mae 
sawl enghraifft o'u haelodau yn dylanwadu ar bolisi, yn enwedig mewn perthynas â 
chludiant. Yn ogystal â’r ystod o weithgareddau sydd ar gael ac wedi’u dylunio i 
gynyddu gweithgarwch corfforol, mae yna lawer o ddewisiadau i gymryd rhan mewn 
‘dysgu gydol oes’. Mae ystod eang o lwybrau (am ddim) y gall pobl o unrhyw oedran 
neu allu eu dewis i wella eu cynhwysiant digidol, mewn llawer o wahanol leoliadau ac 
mae llawer o gynlluniau tai pobl hŷn yn cynnig dosbarthiadau fel celf, garddio, clybiau 
hanes ac ati.  Mae gan Sir Ddinbych hefyd 'Brifysgol y Drydedd Oes' ffyniannus, sy'n 
cynnal dewis eang iawn o weithgareddau a dosbarthiadau i nifer fawr o bobl hŷn. 
Rydym yn ffodus o gael amrywiaeth o sefydliadau gwerth cymdeithasol a gwirfoddol 
ardderchog sydd ar gael i gefnogi, bod yn gyfaill a hyfforddi pobl hŷn, mewn lleoliadau 
cymunedol, mewn lleoliadau preswyl, ac yn eu cartrefi eu hunain. Mae llawer ohonynt 
yn aelodau o Heneiddio’n Dda yn Sir Ddinbych ac efallai y byddai llawer ohonynt yn 
cael eu hystyried yn bobl hŷn eu hunain. 
 
Mae mentrau yn y maes hwn ymysg y rhai mwyaf poblogaidd gyda phobl hŷn ac mae 
tystiolaeth o’u cyfraniad at wella iechyd corfforol a meddyliol. Er hynny, mae pryder 
hefyd nad ydynt yn estyn allan at bob person hŷn yn y gymuned yn yr un modd, gan 
gynnwys grwpiau sydd mewn perygl o arwahanrwydd cymdeithasol sy'n llai tebygol o 
gymryd rhan. 
 
 
Pethau yr ydym ni’n falch ohonynt 
 
Mae aelodau o Heneiddio’n Dda yn Sir Ddinbych yn parhau i weithio’n galed i fynd i’r 
afael â’r risgiau’n gysylltiedig ag unigrwydd ac arwahanrwydd cymdeithasol i bobl o bob 
oed. O ganlyniad i’r gwaith ar y cyd â Chyngor Gwasanaethau Gwirfoddol Sir Ddinbych, 

rydym wedi gallu cyfeirio grantiau gan Lywodraeth Cymru i leihau unigrwydd ac 
arwahanrwydd cymdeithasol a helpu i greu cymuned sy’n gyfeillgar i oed i gefnogi 
mentrau i’r perwyl hwn.  Rydym hefyd wedi gweithio gyda sefydliadau gofalwyr ac wedi 
defnyddio rhywfaint o’r grant seibiant i ofalwyr i gefnogi’r prosiectau hyn. Mae’r 
buddiolwyr yn cynnwys y canlynol: 
 

 Y Groes Goch Brydeinig 
 Book of You  
 Cynghorau Cymuned 
 Cymdeithas Chwaraeon Llandyrnog 
 Cwmni Buddiannau Cymunedol STAND Gogledd Cymru 
 Sied Dynion Dinbych 
 Cynlluniau Tai Gofal Ychwanegol 
 Gobaith Galeri 
 Canolfan Ddydd Tŷ Môr 
 Partneriaeth Gymunedol De Sir Ddinbych 
 Ffrindiau Gigiau Cymru, Gogledd Cymru 
 Canolfan Merched Gogledd Cymru 
 Dyfodol Disglair 
 Vision Support 
 Prosiect Pobl Ifanc Gorllewin y Rhyl  
 Canolfan Byw’n Annibynnol Fforwm Anabledd Sir y Fflint 
 Cymdeithas Preswylwyr De-orllewin Canol y Rhyl 
 Age Connects Canol Gogledd Cymru  
 Grŵp Gweithredu Cymunedol Prestatyn a Gallt Melyd 
 4X4 Response Wales 
 The Willow Collective  
 Gofal Dydd Y Waen 
 Cwmni Cymunedol Bedford Street Cyf a   
 Grŵp Cymunedol ConneXions. 
 Heddlu Gogledd Cymru - Taflenni Protocol Herbert  
 Dysgu Awyr Agored Pen y Bryn 

 
Mae'r buddiolwyr wedi cynnwys pobl â nodweddion gwarchodedig, ac mae prosiectau 
wedi'u dewis i sicrhau fod pobl wedi gallu cymryd rhan waeth beth fo'u hoedran, hil, 
rhyw, cefndir, cyfeiriadedd rhywiol, iechyd corfforol a meddyliol, colli synhwyrau neu 
anableddau dysgu.  
Mae trefnwyr wedi cyflwyno gwybodaeth fonitro am y gweithgareddau a ariennir a nifer 
y cyfranogwyr. Mae'r wybodaeth hon weithiau wedi'i hategu gan ffotograffau ac 
astudiaethau achos sy'n darparu darlun ehangach o'r cyfranogwyr a'r rhai nad ydynt yn 
gyfranogwyr yn y boblogaeth. Mae hyn wedi ein helpu ni i ddeall y rhesymau dros neu’r 
rhwystrau i gymryd rhan. 
 
Llyfrgelloedd Sir Ddinbych 
 
Yn y blynyddoedd diweddar, mae Llyfrgelloedd Sir Ddinbych wedi datblygu’n 
‘ganolbwyntiau’ gan gynnig cyfleoedd ar gyfer ymgysylltu ag ystod o wasanaethau ar 
gyfer cyfoethogi ac iechyd a lles pobl, yn cynnwys: 

 Darllen (llyfrau copi caled neu e-lyfrau) 
 Mynediad at wasanaethau digidol drwy fynediad i’r we am ddim, benthyciadau 

dyfeisiau llechen, dyfeisiau darllen e-lyfrau, neu ddyfeisiau Chromebook, 
gwasanaeth argraffu sydd wedi’i gysylltu â’r cwmwl  

 Staff sydd wedi cael hyfforddiant ar fod yn gyfeillgar i oed a deall dementia  
 Benthyg jig-sos, blychau atgofion neu fagiau atgofion 
 Gwasanaethau iaith Gymraeg 
 Gwasanaethau hanes lleol a hanes teulu 
 Pwyntiau Siarad - cymorthfeydd a drefnir yn rheolaidd, sy’n darparu mynediad 

am ddim at wybodaeth gan staff sydd wedi’u hyfforddi. 
 
Cynhelir amrywiaeth o weithgareddau cymdeithasol yn Llyfrgelloedd Sir Ddinbych, gan 
gynnwys sesiynau atgofion, Grwpiau Siarad Cymraeg Paned a Sgwrs, ymweliadau 
awduron a grwpiau darllen.  
 
Mae llyfrgelloedd yn Sir Ddinbych yn darparu'r gwasanaeth llyfrgell gyhoeddus statudol 
a'r gwasanaeth Siop Un Alwad ar gyfer y Cyngor o wyth llyfrgell, sef llyfrgelloedd Y 
Rhyl, Prestatyn, Rhuddlan, Llanelwy, Dinbych, Rhuthun, Corwen a Llangollen.  Mae’r 
Gwasanaeth Llyfrgell i’r Cartref yn darparu gwasanaeth wedi’i deilwra i bobl nad oes 
modd iddynt fynd i’w llyfrgell leol yn bersonol oherwydd salwch, anabledd neu 
gyfrifoldeb gofalu. Mae llyfrgelloedd hefyd yn darparu gwasanaeth digidol 24 awr ar 
gyfer lawrlwytho llyfrau, cyrchu gwybodaeth ac archebu llyfrau; ac yn darparu 
cyfleusterau i bobl gael mynediad at ystod o wasanaethau cymorth a chyngor yn eu 
cymuned leol. 
 
Partneriaeth Gymunedol De Sir Ddinbych 
 
Mae Partneriaeth Gymunedol De Sir Ddinbych yn gwmni nid-er-elw ac yn elusen 
gofrestredig, sy'n darparu cymorth, cefnogaeth a chyfle i drigolion De Sir Ddinbych. 
Mae'r bartneriaeth yn gweithredu o ddau brif ganolbwynt yng Nghorwen a Llangollen, 
ond mae hefyd yn darparu gweithgareddau allgymorth mewn cymunedau pentref llai 
gan gynnwys Sant Mael, Sant Collen a Glyndyfrdwy.  
 
Mae’r bartneriaeth yn cefnogi rhanbarth De Sir Ddinbych mewn gwahanol ffyrdd, yn 
cynnwys:  
 

 Darparu gwasanaeth ‘Pryd ar Glud’ 
 Darparu ‘Gwasanaeth Cludiant Cymunedol’ yn cynnwys drwy fysiau neu geir 
 Cynnal Gwasanaethau Cyngor ar Bopeth a gweithdai cymorth 
 Cynnal gwasanaethau cefnogi iechyd meddwl a lles lleol 
 Cynnal a chydweithio gyda gwasanaethau amrywiol CSDd, yn cynnwys tai 

cymunedol, gwasanaethau cefn gwlad, natur er budd iechyd a Sir Ddinbych yn 
Gweithio 

 Trefnu gweithgareddau cymunedol 
 
Mae’r manylion llawn ar gael drwy wefan Partneriaeth Gymunedol De Sir Ddinbych 
https://www.canolfan-ni.org  
 
Natur er Budd Iechyd 

Mae Natur er Budd Iechyd yn brosiect cydweithredol sy’n ymgysylltu unigolion a 
chymunedau i hyrwyddo sut all mynediad at natur wella iechyd a lles. Yn ogystal ag 
annog cyfranogiad mewn cadwraeth a ffyrdd o fyw iach yn yr awyr agored (gweler 3.1 
Gofodau Tu Allan), mae'r prosiect hefyd yn hyrwyddo lles corfforol a meddyliol drwy 
ymgysylltu â gwahanol gymunedau Sir Ddinbych, sefydliadau cymorth ac elusennau 
sy'n darparu sesiynau crefft, dosbarthiadau ymarfer corff wrth eistedd a gynhelir dan do, 
yn ogystal â sesiynau gweithgareddau awyr agored rheolaidd. Mae cyfran fawr o’r 
cleientiaid dros 60 mlwydd oed. 
 
 

 
 

Dosbarth Ymarfer Corff wrth Eistedd - Prestatyn 
 

 

 
 

Sesiwn Ffeltio - Y Rhyl 
 

 
 
Hamdden Sir Ddinbych Cyfyngedig 
 
Mae Hamdden Sir Ddinbych Cyf yn gweithredu portffolio o gyfleusterau hamdden a 
chyfleoedd celfyddydau creadigol ledled y sir, gan gydnabod pwysigrwydd cymuned a 
chydnabod cenhadaeth i ddarparu cyfleoedd hamdden hygyrch o ansawdd uchel sy'n 
denu lefelau uchel o gyfranogiad, a gwella lles trigolion ac ymwelwyr Sir Ddinbych. Mae 
tîm Cymunedau Bywiog Hamdden Sir Ddinbych yn chwarae rhan allweddol mewn 
hyrwyddo cyfranogiad mewn gweithgareddau i wella lles corfforol a meddyliol. Mae hyn 
yn cynnwys cefnogi timau a chlybiau chwaraeon lleol, cydlynu prosiectau celfyddydol 

cymunedol a gweithio gyda'n hysgolion cynradd ac uwchradd i hyrwyddo chwaraeon a 
gweithgarwch corfforol.     
 
Mae enghreifftiau o’r cyfleoedd a ddarperir ar gyfer trigolion hŷn Sir Ddinbych yn 
cynnwys: 
 

 Sesiynau gweithgarwch corfforol â chymhorthdal i bobl dros 60 oed 
 Sesiynau nofio am ddim i bobl dros 60 oed ym mhob safle 
 Cynllun Cenedlaethol i Atgyfeirio Cleifion i Wneud Ymarfer Corff 

 
I gael rhagor o wybodaeth am yr uchod, gweler adran 3.1 Gofod Tu Allan ac Adeiladau 
uchod. 
 
Mae Celfyddydau Cymunedol Hamdden Sir Ddinbych hefyd wedi ffurfio nifer o 
bartneriaethau sy'n gweithio gydag eraill i ddarparu amserlen gynhwysfawr o 
weithgareddau celfyddydol i'r rhai sydd dros 50 oed ac sy'n byw yn Sir Ddinbych. Dyma 
rai enghreifftiau o’r rhain: 
 
Ymgolli mewn Celf 
 
Mae’r prosiect Ymgolli mewn Celf ar gyfer pobl sy’n byw â dementia, eu teulu a’u 
gofalwyr. Nod y prosiect yw ymchwilio i’r hyn y gall y celfyddydau gweledol ei gyfrannu 
wrth fynd i’r afael â’r materion a all effeithio ar bobl â dementia, gan gynnwys ynysu 
cymdeithasol, hyder, cyfathrebu, ansawdd bywyd a lles.  Cynhelir Ymgolli mewn Celf yn 
wythnosol yn ystod y tymor yng Nghanolfan Grefft Rhuthun ac mae'n darparu gofod 
cynnes a chroesawgar lle gall pobl sy'n byw gyda dementia a'u teuluoedd a'u ffrindiau 
fwynhau gweithio gydag artistiaid proffesiynol gan ddefnyddio'r orielau fel ysbrydoliaeth 
a hefyd dod o hyd i gefnogaeth a chyfeillgarwch gan weddill y grŵp. 
 
 

 
 
 

 

 
 
 

 
 
Mind Dyffryn Clwyd 
 
Rydym yn gweithio mewn partneriaeth â Mind i gynnal gweithdai rheolaidd ar wahanol 
ffurfiau celf gan gynnwys celfyddydau gweledol a dawns.  Mae sesiynau’n cael eu 

cynnal gan weithwyr proffesiynol yn Ninbych a’r Rhyl ac yn helpu i gefnogi’r gwaith 
gwerthfawr y mae Mind yn ei wneud yn y cymunedau hyn. 
 
KIM-Inspire 
 
Rydym hefyd yn gweithio mewn partneriaeth â KIM-Inspire, sydd ym Mhrestatyn a 
Chorwen ar hyn o bryd.  Mae prosiectau wedi amrywio o ysgrifennu creadigol a 
ffotograffiaeth i grefftau a chelfyddyd gain, gyda gweithdai wedi’u teilwra i ddiwallu 
anghenion y cyfranogwyr i gefnogi eu hiechyd meddwl a’u lles. 
 
 
 
 
Partneriaeth Gymunedol De Sir Ddinbych 
Cynhelir sesiynau creadigol rheolaidd mewn cydweithrediad â Phartneriaeth Gymunedol 
De Sir Ddinbych yn Llangollen a Chorwen, gydag amrywiaeth o artistiaid proffesiynol yn 
arwain gweithdai mewn cyfryngau sydd wedi cynnwys gwydr, ffeltio, celfyddyd gain, 
gwaith coed a mosaigau, i enwi dim ond rhai.   
 
Prosiectau Rhwng Cenedlaethau 
 
Mae Hamdden Sir Ddinbych yn darparu cyfleoedd rhwng cenedlaethau, gyda 
phrosiectau presennol yn cael eu cynnal gydag ysgolion Rhuthun a Dinbych mewn 
cydweithrediad ag Ysbytai Cymunedol Rhuthun a Dinbych.  
 
 

 
 
 

 

 
 
 

 
 
Paned a Chân, Llanrhaeadr 
 
Mae Paned a Chân yn brosiect cerddoriaeth gymunedol Cymraeg sy'n cael ei gyflwyno 
mewn partneriaeth â Chanolfan Gerdd William Mathias.  Dan arweiniad y therapydd 
cerdd arobryn Ceri Rawson, mae aelodau hŷn o'r gymuned yn cwrdd yn wythnosol i 
ganu gyda'i gilydd yn Gymraeg mewn amgylchedd cyfeillgar a chefnogol. 
 
Canu mewn Lleoliadau Gofal 

Mae cerddorion proffesiynol yn ymweld â chartrefi gofal a chyfleusterau Tai Gofal 
Ychwanegol, gan alluogi preswylwyr i fwynhau canu caneuon yn y Gymraeg a'r 
Saesneg.  Mae rhai o'r sesiynau hyn hefyd yn pontio’r cenedlaethau, gan fod dod â'r 
cenedlaethau at ei gilydd mor fuddiol i bawb.  
 
Mae'r grant Cymunedau sy'n Gyfeillgar i Oed yn Sir Ddinbych hefyd wedi helpu i 
ariannu'r Fenter Gymdeithasol 'Book of You' i gyflenwi gwirfoddolwyr i ddarparu 
gweithgareddau, cefnogaeth a chyfeillgarwch i breswylwyr cartrefi gofal drwy eu cynllun 
Cyfeillion Cartref Gofal a gweithgareddau hel atgofion. 
 
 
 
 
 
 
Ble mae arnom eisiau bod - Cynllun Gweithredu ar gyfer Maes 4 
 
Bydd gwaith yn parhau i sicrhau fod barn ac anghenion pobl hŷn o grwpiau lleiafrifol yn 
dylanwadu ar ein cynlluniau.  Mae hyn yn cymryd amser ac yn gofyn am sensitifrwydd a 
hyblygrwydd, ond mae cynnydd yn cael ei wneud.  Yn ystod 2024, fe wnaethom drefnu 
cyfres o ddigwyddiadau ymgysylltu ledled y sir i gasglu barn cynulleidfa mor eang â 
phosibl a'u galluogi i gyfrannu at gynlluniau mewn ffordd ystyrlon.   
 
O ganlyniad i gyllid Cyfeillgar i Oed, mae un grŵp wedi llwyddo i gyhoeddi llyfr o ysgrifau 
a darluniau, gyda chyfraniadau gan aelodau o'r gymuned rhwng 4 a 103 oed.   Mae'r 
aelodau'n bwriadu mynd 'ar daith' i gasglu straeon a darluniau yn ehangach a bydd 
rhwydwaith Heneiddio'n Dda yn Sir Ddinbych yn cefnogi lle bo hynny'n bosibl.   
 
Rydym yn gobeithio y bydd buddiolwyr y grantiau yn parhau i gynghori’r rhai sy’n llunio 
polisïau wrth i ni ddatblygu darpariaeth a gwasanaethau. 
 
Mae’r Grŵp Heneiddio’n Dda yn Sir Ddinbych wedi uno â’r Grŵp sy’n Deall Dementia ac 
yn cydweithio gyda’r Rhwydwaith Sir Ddinbych Ymwybodol o Ddementia i sicrhau nad 
ydym yn dyblygu gwaith ac ein bod yn cydweithio i greu cymuned sy’n ‘gyfeillgar’ i 
bawb, waeth beth fo’u hoedran neu allu.  Mae ein hamcanion yn cynnwys penderfyniad 
i: 
 

 Parhau i hyrwyddo argaeledd cyllid i gefnogi gwasanaethau sy'n anelu at leihau 
unigrwydd ac arwahanrwydd cymdeithasol, gan weithio gyda Chyngor 
Gwasanaethau Gwirfoddol Sir Ddinbych i gyfarwyddo a chefnogi sefydliadau a 
mentrau cymunedol wrth ddod o hyd i gymorth ariannol a gwneud cais amdano. 

 
 Annog grwpiau a sefydliadau cymunedol i godi ymwybyddiaeth o'u bodolaeth a'u 

cefnogi i roi cyhoeddusrwydd i'w cyfarfodydd, gweithgareddau a digwyddiadau, 
gan gynnwys trwy adnoddau canolog fel llyw-wyr cymunedol a phresgripsiynu 
cymdeithasol.  

 
 Cefnogi a hyrwyddo mentrau i annog cyfranogiad mewn gweithgareddau dan do 

neu yn yr awyr agored i wella lles. 

 Parhau i gasglu gwybodaeth berthnasol i hysbysu aelodau Heneiddio’n Dda yn 
Sir Ddinbych (a thrwy Heneiddio’n Dda yn Sir Ddinbych, cymunedau ehangach y 
Sir) am gyfleoedd perthnasol ar gyfer cyfranogiad cymdeithasol.   
 

 Cysylltu â Chyngor Gwasanaethau Gwirfoddol Sir Ddinbych a Bwrdd Iechyd 
Prifysgol Betsi Cadwaladr i gyfrannu at ystod o ddigwyddiadau codi 
ymwybyddiaeth gan gynnwys dathliad Diwrnod Rhyngwladol y Merched sy'n 
cynnig llwyfan i rai o'n 'harwresau' hŷn 

3.5 Cynhwysiad Cymdeithasol a Pheidio â Gwahaniaethu (Maes 5) 
 

Nod ymyriadau yn y maes hwn yw creu amgylcheddau sy'n lleoedd cynhwysol yn 
gymdeithasol, lle mae pob person – waeth beth fo'u hoedran, rhyw, sefyllfa 
gymdeithasol, iechyd neu anabledd – yn cael eu parchu ac yn cael cyfleoedd i 
gymryd rhan a chyfrannu.  Er mwyn gwella tegwch, mae'n hanfodol ategu ymyriadau 
sy'n seiliedig ar boblogaeth gydag ymdrechion wedi'u targedu, gan estyn allan at y 
bobl sydd yn y perygl mwyaf o ran iechyd gwael ac allgáu, deall eu hanghenion 
penodol a hyrwyddo eu hiechyd ac ansawdd bywyd. 

(Swyddfa Ranbarthol Sefydliad Iechyd y Byd ar gyfer Ewrop, 2017) 
 
 
Ble rydym arni nawr 
 
Mae cynhwysiad cymdeithasol, parch a pheidio â gwahaniaethu yn agweddau canolog 
o ran pa mor gyfeillgar yw cymuned i oed, gan gyfrannu at ansawdd bywyd ac iechyd 
pobl hŷn. Mae'r Asesiad Lles lleol yn dangos fod pobl eisiau gweld mwy o 
weithgareddau rhwng cenedlaethau, gan gydnabod eu budd i les yn ogystal â darparu 
cyfleoedd i feithrin agweddau cymdeithasol cadarnhaol tuag at bobl o wahanol 
oedrannau. Mae pobl hefyd wedi dweud wrthym fod ymdeimlad o berthyn i'r gymuned 
leol yn bwysig, yn ogystal â chael eu clywed a'u trin â pharch.  Mae arferion a mentrau 
sy’n deall dementia i’w cael ar draws y sir, gan gynnwys codi ymwybyddiaeth a 
dylanwadu ar agweddau cymdeithasol.  Fel y soniwyd yn gynharach, mae sawl 
enghraifft o brosiectau rhwng cenedlaethau ledled y sir, gyda'r nod o wella cynhwysiad 
cymdeithasol.  Er enghraifft, mae llawer o ysgolion yn ymgysylltu'n rheolaidd â 
chynlluniau Tai Gofal Ychwanegol a chartrefi preswyl ac yn helpu gydag ymarferion 
ymgysylltu sydd wedi'u dylunio i baratoi cynlluniau datblygu tai a threfi. Mae cynlluniau 
ar gyfer prosiect atal codymau ar y gweill ar hyn o bryd a fydd yn cynnwys cydweithio 
rhwng 2 ysgol gynradd, y Cydlynydd Codymau ac asiantaethau perthnasol gan gynnwys 
Gofal a Thrwsio, Age Connects Canol Gogledd Cymru a'r Groes Goch Brydeinig. Bydd 
senario yn cael ei chyflwyno i ddisgyblion a bydd gofyn iddynt weithio fel ditectifs i 
ddarganfod pam fod codwm wedi digwydd, gyda chymorth gwybodaeth gan weithwyr 
proffesiynol perthnasol. 
 
 
Pethau yr ydym ni’n falch ohonynt 
 
Fforymau Pobl Hŷn 
 
Mae aelodau o Heneiddio'n Dda yn Sir Ddinbych wedi cefnogi a chynnal 
gweithgareddau a dulliau rhyngweithio i bobl hŷn allu cymryd rhan yn eu cymunedau a 
lleisio eu barn ers sawl blwyddyn. Fel y soniwyd yn gynharach, mae'r aelodau'n 
cynnwys y rhai sy'n cynrychioli'r awdurdod lleol, cynghorau tref, yr awdurdod iechyd, 
partneriaid y sector gwirfoddol ac unigolion.  
 
Mae Cyngor Sir Ddinbych wedi ariannu fforymau pobl hŷn ar draws y sir mewn 6 lleoliad 
gwahanol ers 2011. Mae’r grwpiau hyn yn cyfarfod o leiaf unwaith bob 6 wythnos ac yn 
dilyn rhaglen amrywiol yn cynnwys gweithgareddau a siaradwyr gwadd. Mae'r rhaglenni 
yn cael eu datblygu gyda diddordebau pob grŵp a gallant amrywio o weithdai crefft i 
sesiynau gwybodaeth ynghylch sgamiau, budd-daliadau, goleuadau stryd, tai, mynediad 

at wasanaethau, cau banciau, cau swyddfeydd post, materion costau byw a 
gwasanaethau'r cyngor. Mae siaradwyr gwadd wedi mynychu’r cyfarfodydd hyn i 
ddarparu gwybodaeth ynglŷn â gwasanaethau.  
 
 
Mae swyddogion yr Heddlu a gwasanaethau tân ac achub yn mynychu o bryd i’w gilydd 
i hyrwyddo eu gwasanaethau a thrafod unrhyw bryderon sydd gan aelodau’r fforwm. 
Mae yna hefyd gyfleoedd i’r grwpiau gymryd rhan mewn arolygon a holiaduron yn lleol a 
chenedlaethol. 
 
Mae aelodau o Age Connects Canol Gogledd Cymru yn helpu i greu newyddlenni 
rheolaidd i rannu’r wybodaeth ddiweddaraf gydag aelodau’r fforwm os byddant yn 
methu cyfarfod y fforwm. Dechreuwyd y rhain yn ystod cyfnodau clo Covid ac maent yn 
parhau i fod yn boblogaidd gyda'r aelodau. Mae'r newyddlenni ar gael yn electronig ac 
mewn print ac fe soniodd Comisiynydd Pobl Hŷn Cymru amdanynt wrth drafod darparu 
deunyddiau wedi’u hargraffu i’r rhai hynny sydd efallai heb fynediad at ddewisiadau 
digidol. 
 
Cysylltu â Chomisiynydd Pobl Hŷn Cymru 
 
Mae’r rhwydwaith Heneiddio’n Dda yn Sir Ddinbych yn elwa’n fawr ar gefnogaeth y 
Comisiynydd Pobl Hŷn a’i thîm. Mae’r Comisiynydd a’i chynrychiolwyr yn mynychu ein 
cyfarfodydd a’n digwyddiadau yn rheolaidd, ac maent wedi mynd ar drywydd pryderon a 
godwyd gan ein haelodau, yn cynnwys heriau sylweddol mewn perthynas â chludiant, 
cyfathrebu, allgáu digidol a mynediad at gefnogaeth. 
 
 

 
 

Mae’r llun uchod yn dangos Sion Evans o Swyddfa’r Comisiynydd Pobl Hŷn yn siarad mewn digwyddiad 
ymgysylltu ym mis Chwefror 2024. 

Cysylltiadau gyda Chymunedau sy’n Deall Dementia 

Hyd at 2023, roedd cynrychiolwyr gwahanol adrannau yng Nghyngor Sir Ddinbych yn 
arfer cwrdd yn rheolaidd i edrych ar ffyrdd o sicrhau bod y cyngor a'i swyddogion yn 
gweithio mewn ffyrdd sy’n ystyriol o bobl â dementia. Sylweddolom y byddai cyfuno 
ymdrechion rhwng y grŵp hwn a Heneiddio’n Dda yn Sir Ddinbych yn cael mwy o 
effaith. Mae gennym bellach gynrychiolwyr sy'n mynychu'r gweithgorau dementia 
rhanbarthol ac mae un aelod yn gyfrifol am ddarparu hyfforddiant a chefnogi'r 
cymunedau sy'n deall dementia yn Sir Ddinbych.  Mae ein gwaith yn cyd-fynd, ac mae 
adnoddau yn cael eu rhannu. Mae enghreifftiau o brosiectau ar y cyd yn cynnwys 
cydlynydd Dementia Actif Sir Ddinbych sy'n darparu hyfforddiant i staff cartrefi gofal, ac 
aelodau teulu preswylwyr a chyflwyniadau i'r grŵp Heneiddio’n Dda yn Sir Ddinbych am 
y gwaith ar y cyd rhwng cartrefi gofal a rhai o'n hysgolion cynradd.  Yn 2024, daeth dyn 
sy'n byw gyda dementia, yng nghwmni ei ŵyr ifanc, a ficer ei eglwys i siarad â’r rhai a 
oedd yn bresennol yn un o'n diwrnodau ymgysylltu cymunedau sy'n gyfeillgar i oed. 
Roedd y cyflwyniad yn gofiadwy ac yn agoriad llygad i bawb. 
 
ConneXions 
Sefydlodd un o aelodau Heneiddio’n Dda yn Sir Ddinbych grŵp cymunedol o'r enw 
ConneXions, i ddod â thrigolion iau a hŷn cymuned Trefnant at ei gilydd.  Maent yn 
cwrdd bob mis yn eu neuadd bentref (a ddarperir yn rhad ac am ddim) i sgwrsio, 
chwarae a mwynhau cacennau cartref blasus sy’n cael eu gwneud gan rai o’r aelodau. 
Ymhlith y rhai sy’n mynychu’n rheolaidd mae preswylwyr o'r cartrefi gofal lleol, plant o'r 
ysgol leol ac oedolion ag anableddau dysgu. Mae llawer o’r trefnwyr yn eu 80au. Yn 
rhannol oherwydd cyllid cyfeillgar i oed, fe wnaethant lwyddo i gyhoeddi llyfr o ysgrifau a 
darluniau, gyda chyfraniadau gan aelodau rhwng 4 a 103 oed. Mae'r aelodau'n bwriadu 
mynd 'ar daith' i gasglu straeon a darluniau yn ehangach a bydd rhwydwaith 
Heneiddio'n Dda yn Sir Ddinbych yn cefnogi lle bo hynny'n bosibl.  Mae'r cysylltiadau 
rhwng y grŵp a'r ysgol gynradd, y cartref gofal preswyl a'r eglwys leol yn parhau mor 
gryf ag erioed, gan gyfarfod yn fisol i wneud gwaith celf a chrefftau, rhannu straeon, 
mwynhau paned o de a chacen a chael hwyl. Mae eu haelod sefydlu, er cael 
llawdriniaeth ar y galon yn ddiweddar, yn parhau i weithio yn greadigol gydag 
amrywiaeth o grwpiau ac ar hyn o bryd mae'n adeiladu portffolio o waith celf a straeon 
gan grŵp o ferched sydd wedi cael eu dwyn at ei gilydd gan brofiad o ganser y fron. 
 
Cynrychiolaeth a Chefnogaeth i Ofalwyr 
 
Mae gofalwyr ac unigolion a sefydliadau sy’n cefnogi gofalwyr di-dâl yn mynychu 
cyfarfodydd Heneiddio’n Dda yn Sir Ddinbych yn rheolaidd. Rydym wedi cydweithio i 
sicrhau bod grantiau wedi gallu bod o fudd i'r grwpiau hyn a bod eu safbwyntiau yn cael 
eu hystyried.  Mae gan ddarparwyr gofal dydd, yn cynnwys darparwyr cyfrwng Cymraeg, 
gysylltiadau cryf gyda’r grŵp hefyd ac maent wedi elwa o gyllid cyfeillgar i oed. Mae 
aelodau wedi trefnu sesiynau codi ymwybyddiaeth er mwyn helpu gofalwyr i ddod yn 
fwy ymwybodol o’r gefnogaeth sydd ar gael a sut i gael mynediad ati.  

Gweithgareddau Hamdden 
 
Mae ystod eang o weithgareddau yn cael eu trefnu ar gyfer ac, yn aml, gan bobl hŷn yn 
Sir Ddinbych. Fel y soniwyd eisoes, mae Hamdden Sir Ddinbych Cyf yn cynnig 
amrywiaeth o gyfleoedd celfyddydol, crefftau a ffitrwydd corfforol i drigolion. Hefyd, mae 
Prifysgol y Drydedd Oes yn cynnig ystod eang iawn o weithgareddau, a llawer ohonynt 
yn cael eu hwyluso gan bobl hŷn. Maent yn cynnwys cymdeithasau hanes, dysgu 
ieithoedd, ysgrifennu creadigol, ioga, pilates a bowlio. 
 
Cysylltu â chartrefi preswyl a gofal 
 
Mae preswylwyr, staff a theuluoedd preswylwyr o gartrefi gofal Sir Ddinbych wedi 
mynychu ein digwyddiadau codi ymwybyddiaeth ac wedi cyfrannu'n fawr at ein 
cynlluniau.  Mae gwraig un preswylydd cartref gofal yn aelod pwysig o Heneiddio’n Dda 
yn Sir Ddinbych ac yn helpu'n fawr gyda'n prosiectau.  Mae preswylwyr yn ymwneud â 
helpu gyda recriwtio staff gofal a'n cynghori ar gynlluniau. Mae'r clip canlynol yn dangos 
preswylydd mewn cartref Cyngor Sir Ddinbych yn siarad am weithio yn y sector gofal: 
https://www.youtube.com/watch?v=F3CQleblJY0 
 
 
Anableddau a Nam ar y Synhwyrau 
 
Mae’r rhwydwaith Heneiddio’n Dda yn Sir Ddinbych yn cynnwys aelodau â nodweddion 
gwarchodedig o ystod eang o gefndiroedd. Mae hefyd yn cynnwys aelodau sy'n 
cynrychioli'r holl grwpiau hyn a mwy, gan gynnwys Rhwydwaith Cydraddoldeb 
Rhanbarthol Gogledd Cymru, Canolfan Merched Gogledd Cymru, Vision Support, 
Canolfan Byw'n Annibynnol Dewis, y Ganolfan Arwyddo, Golwg, Sain, y Groes Goch 
Brydeinig a Gofal a Thrwsio. 
 
Mae llawer o'r aelodau hyn yn gweithio gyda'i gilydd i ddarparu 'gwiriadau Diogel ac 
Iach'. Mae'r cydlynydd codymau yn cyflwyno i'r grŵp o bryd i'w gilydd i edrych ar y ffordd 
orau o atal codymau ac mae hi'n gweithio'n agos gyda Gofal a Thrwsio i sicrhau bod 
cartrefi mor ddiogel â phosibl ac y gall pobl aros mor annibynnol ag y maent yn dewis 
cyhyd â phosibl. 
 
Mae aelodau sy'n defnyddio cadair olwyn neu sydd â phroblemau symudedd yn ein 
cynghori cyn i ni archebu lleoliadau ac wedi llywio ein hasesiad sylfaenol yn ogystal â'r 
cynllun hwn.  Maent hefyd yn cynghori ac yn cymryd rhan yn ein harchwiliadau hwyluso 
cerdded, mewn cydweithrediad â thîm cludiant llesol Cyngor Sir Ddinbych.   
 
 
Ble mae arnom eisiau bod - Cynllun Gweithredu ar gyfer Maes 5 
 
Rydym am i Sir Ddinbych fod yn sir sy'n gyfeillgar i oed sy'n darparu cyfle i bobl hŷn 
gymryd rhan heb ragfarn a gwahaniaethu, ac sy'n annog ac yn hyrwyddo gweithgarwch 
rhwng cenedlaethau ac yn adeiladu agweddau cymdeithasol cadarnhaol tuag at bobl o 
wahanol oedrannau. Rydym eisiau cydweithio gyda sefydliadau a chymunedau i ddeall 
a mynd i'r afael â ffactorau sy'n arwain at unigrwydd a hyrwyddo cyfleoedd i bobl hŷn 
ymgysylltu â'u cymunedau. Ein hamcanion yw: 

 Parhau i weithio gyda Chyngor Gwasanaethau Gwirfoddol Sir Ddinbych i godi 
ymwybyddiaeth o ddementia ac i gefnogi gofalwyr a'u cymunedau i ddiwallu 
anghenion pobl â dementia, gan gefnogi gweithgareddau i sicrhau fod Sir 
Ddinbych yn parhau i weithio i ddod yn sir sy’n deall dementia yn ogystal â sir 
sy’n gyfeillgar i oed. 

 
 Parhau i gefnogi a datblygu mentrau, gweithgareddau a digwyddiadau rhwng 

cenedlaethau sy'n mynd i'r afael â materion gwahaniaethu, ac sy'n hyrwyddo 
nodweddion a galluoedd cadarnhaol pobl hŷn a thrwy hynny annog cyfleoedd i 
gyfrannu at eu cymunedau. 

 
 Annog a hyrwyddo ymwybyddiaeth o fewn cymunedau Sir Ddinbych o'r ystod o 

effeithiau y gall oedran eu cyflwyno a sut y gellir gwneud addasiadau (yn ffisegol 
a thrwy ymwybyddiaeth a hyfforddiant) i gefnogi pobl hŷn i gymryd rhan. 

 
 Gweithio gyda Hyder Digidol Sir Ddinbych i roi hyder a gallu i bobl hŷn gael 

mynediad at gyfathrebu a gwybodaeth ddigidol a'u defnyddio, a thrwy hynny 
lleihau allgáu digidol. 

 
 Parhau i annog a hyrwyddo dulliau i gynnwys pobl hŷn i gael llais gweithredol 

sy'n cynrychioli eu hanghenion a'u dyheadau. 
 
 Parhau i gasglu gwybodaeth berthnasol i hysbysu aelodau Heneiddio’n Dda yn 

Sir Ddinbych (a thrwy Heneiddio’n Dda yn Sir Ddinbych, cymunedau ehangach y 
Sir) am gyfleoedd perthnasol i hyrwyddo cynhwysiad cymdeithasol ar gyfer pobl 
hŷn a pharch tuag atynt hefyd. 

 
 Sicrhau fod y portread o bobl hŷn mewn unrhyw ddeunyddiau marchnata yn 

hyrwyddo delweddau o heneiddio cadarnhaol. 
 
 Parhau i gefnogi agenda Comisiynydd Pobl Hŷn Cymru drwy rannu gwybodaeth 

a chefnogi mentrau.  

3.6 Ymgysylltiad Dinesig a Chyflogaeth (Maes 6) 
 

Nod ymyriadau yn y maes hwn yw gwneud gwell defnydd o botensial cymdeithasau 
sy'n heneiddio drwy greu mwy o gyfleoedd a chyfleoedd gwell i bobl hŷn gymryd 
rhan mewn bywyd gwleidyddol, economaidd a chyhoeddus ac i gynyddu cyfleoedd 
cyflogaeth, ymgysylltu cymdeithasol a gwirfoddoli ar gyfer pobl hŷn. 

(Swyddfa Ranbarthol Sefydliad Iechyd y Byd ar gyfer Ewrop, 2017) 
 
 
Ble rydym arni nawr 
 
Yn Sir Ddinbych mae pawb yn cael eu gwerthfawrogi'n gyfartal ac mae cefnogaeth ac 
anogaeth i bawb fod yn weithgar mewn cymdeithas a chael cyfleoedd cyflogaeth a 
gwirfoddoli da, fel y gwelir o'n cyflawniadau cadarnhaol a restrir isod.  O’r Asesiad Lles 
lleol, gwyddom y bydd cynnydd yn y boblogaeth o bobl hŷn yn rhoi mwy o bwysau ar 
gyllid cyhoeddus, gan y bydd poblogaeth gymharol lai o bobl oedran gweithio yn cefnogi 
gwariant cynyddol ar iechyd, gofal cymdeithasol a phensiynau. Fodd bynnag, fel yr 
ydym wedi dysgu gan aelodau Heneiddio’n Dda yn Sir Ddinbych, mae gan bobl hŷn 
lawer iawn i'w gynnig i gymdeithas gan gynnwys gwybodaeth, sgiliau ac arbenigedd ac 
mae hyn yn cael ei gydnabod yn Sir Ddinbych. Gall heneiddio ddod â llawer o gyfleoedd 
i ddysgu pethau newydd, newid gyrfa neu gynnig gofal di-dâl i bobl hŷn neu aelodau iau 
o’r teulu. Mae gwirfoddoli o ansawdd da yn cael effaith gadarnhaol fesuradwy ar les ac 
iechyd meddwl ac yn cyfrannu at wydnwch cymunedol.  Mae'r grŵp Heneiddio’n Dda yn 
Sir Ddinbych yn ymdrechu i greu cyfleoedd gwell i bobl o bob oed gyfrannu at 
gymdeithas, boed hynny trwy gyflogaeth, gwirfoddoli, neu ymgysylltu â gwneud 
penderfyniadau. 
 
 
Pethau yr ydym ni’n falch ohonynt 
 
Sir Ddinbych yn Gweithio 
 
Mae'r fenter Sir Ddinbych yn Gweithio yn ceisio cael gwared ar rwystrau i'r gweithle i 
bawb, ac mae'n ymdrechu i gynyddu nifer y bobl 50+ oed sy'n economaidd weithgar, 
gan gynnig cefnogaeth i bobl hŷn barhau â'u dysgu a datblygu sgiliau cyn ac ar ôl 
ymddeol.  Bob blwyddyn, maent yn gweithio gyda nifer cynyddol o bobl hŷn, gan eu 
helpu gyda datblygu eu sgiliau a chyflogadwyedd. Yn 2024, cefnogwyd mwy na 130 o 
bobl dros 55 mlwydd oed drwy'r cynllun. 
 
 
Cyngor ar Bopeth Sir Ddinbych 
 
Mae Cyngor ar Bopeth Sir Ddinbych wedi bod yn rhan o Heneiddio’n Dda yn Sir 
Ddinbych ers ei sefydlu ac wedi bod yn gadeirydd ers blynyddoedd lawer.  Maen nhw a 
phartneriaid eraill yn y sector gwirfoddol yn cynnig cyfleoedd cyflogaeth a gwirfoddoli i 
bobl o bob oed sy'n dymuno gweithio yn eu cymuned, i gefnogi eu cymuned. Mae 
Cyngor ar Bopeth Sir Ddinbych yn helpu i wirio cymhwysedd rhywun i gael Credyd 
Pensiwn. Derbyniodd y pensiynwyr yn Sir Ddinbych fwy na £712,000 o fudd-daliadau 
heb eu hawlio yn 2024.  Lansiodd Cyngor Sir Ddinbych ymgyrch i annog pensiynwyr i 

wirio a oeddent yn colli allan ar Gredyd Pensiwn.  Maent hefyd yn helpu pobl i wirio a 
ydyn nhw'n gymwys i gael y Taliad Tanwydd Gaeaf.  
 
Cyngor Gwasanaethau Gwirfoddol Sir Ddinbych 
 
Mae Cyngor Gwasanaethau Gwirfoddol Sir Ddinbych bob amser wedi chwarae rhan 
ganolog yng ngwaith rhwydwaith Heneiddio’n Dda yn Sir Ddinbych. Mae aelodau wedi 
gweithio gyda Chyngor Gwasanaethau Gwirfoddol Sir Ddinbych i sicrhau fod cyllid 
Cymunedau sy'n Gyfeillgar i Oed wedi cyrraedd sefydliadau ar lawr gwlad, gan gynnwys 
pobl hŷn, gan eu galluogi i gymryd mwy o ran yn eu cymunedau, er enghraifft aelodau o 
ConneXions sy'n gweithio gydag Ysgol Gynradd Trefnant ar brosiectau celf, crefft ac 
adrodd straeon.  Rhestrir y buddiolwyr ym Maes 4 (Cyfranogiad Cymdeithasol). Mae 
ganddynt gysylltiadau cryf ledled y sir ac maent yn sicrhau bod negeseuon yn cyrraedd 
cynulleidfa eang ac amrywiol. 
 
Gwasanaeth Ar Ymyl Gofal 
 
Mae'r gwasanaeth 'Ar Ymyl Gofal' wedi'i sefydlu i annog gwirfoddolwyr i gymryd rhan 
mewn cefnogi pobl sy'n unig neu'n ynysig.  Maent yn gweithio’n agos gyda Llyw-wyr 
Cymunedol i wneud yn siŵr fod pobl yn gwybod am yr holl gefnogaeth sydd ar gael. 
Cynyddodd y diddordeb yn ystod y pandemig ond mae'r gwasanaeth yn dal i fod yn 
boblogaidd iawn ac mae'r effaith yn enfawr. Mae gwirfoddolwyr, llawer yn eu 80au a'u 
90au, yn cael pleser o gefnogi eraill mewn amrywiaeth o ffyrdd, gan gynnwys darllen i 
breswylwyr cartrefi gofal sydd â golwg cyfyngedig, mynd ar deithiau neu helpu i leihau 
ymdeimlad o unigrwydd ac arwahanrwydd. 
 
Hyrwyddo Cyflogwyr o Blaid Pobl Hŷn 
 
Mae Heneiddio’n Dda yn Sir Ddinbych wedi cefnogi cyflwyno Addewid Cyflogwr o Blaid 
Pobl Hŷn a gaiff ei hyrwyddo gan y Ganolfan Heneiddio’n Well. Mae Cyngor Sir 
Ddinbych wedi gwneud addewid i ddod yn gyflogwr sydd o blaid pobl hŷn, yn ogystal â'n 
partneriaid, Age Connects Canol Gogledd Cymru. Mae manteision recriwtio gweithwyr 
hŷn hefyd yn cael eu cydnabod a'u hyrwyddo gan Sir Ddinbych yn Gweithio (gweler 
uchod).  
 
Hyder Digidol Sir Ddinbych  
 
Mae cynrychiolwyr o Gwmpas a Chymunedau Digidol Cymru yn aelodau pwysig o 
Heneiddio’n Dda yn Sir Ddinbych. Maent yn targedu cymorth i staff a thrigolion i wella 
sgiliau digidol a hyder yn y gweithle a thu hwnt.  
 
Mae llawer o aelodau’r grŵp Heneiddio'n Dda yn Sir Ddinbych yn bobl hŷn sy'n 
cyfrannu'n helaeth at ein cynlluniau a'n gweithredoedd. 

Cymdeithasau Tai 
 
Mae ein partneriaid mewn cymdeithasau tai yn ein helpu ni i gyrraedd cynulleidfa 
ehangach drwy eu gwaith gyda sefydliadau cymunedol. Er enghraifft, mae'r holl 
gymdeithasau tai sydd â chynlluniau Tai Gofal Ychwanegol yn gweithio'n agos gyda 
Gwasanaethau Cymorth Synhwyraidd, Cymunedau Digidol Cymru, Cwmpas a 

Chymunedau sy’n Deall Dementia ac ysgolion lleol i sicrhau bod anghenion eu 
tenantiaid yn cael eu diwallu.   
Maent hefyd yn cymryd rhan mewn prosiectau creadigol fel y rhai a ddarperir yn Hwb 
Dinbych.  Mae enghraifft wych o weithio mewn partneriaeth rhwng Grŵp Cynefin, 
Gwasanaethau Ieuenctid a darparwyr hyfforddiant lle mae rhai cynlluniau prentisiaeth 
mentrus wedi'u lleoli.  Hefyd yng ngogledd y sir, mae Grŵp Gweithredu Trigolion Gallt 
Melyd wedi creu Y-Shed, canolfan gymunedol mewn partneriaeth â Grŵp Cynefin. 
Maent yn darparu gofod croesawgar, creadigol gyda chaffi, lle gall pobl fynd i gwrdd neu 
gymryd rhan mewn cyfleoedd creadigol. 
 
Ble mae arnom eisiau bod - Cynllun Gweithredu ar gyfer Maes 6 
 
Rydym am i Sir Ddinbych fod yn sir sy'n gyfeillgar i oed, gan ddarparu dewisiadau o 
ansawdd da i bobl hŷn barhau i gyfrannu at eu cymunedau, yn cynnwys cyflogaeth â 
thâl neu waith gwirfoddol, yn ogystal â bod yn rhan o'r broses o wneud penderfyniadau. 
Rydym ni eisiau cydweithio gyda sefydliadau a chymunedau i ddeall a goresgyn y 
rhwystrau sy’n atal pobl o bob cefndir rhag bod yn aelodau gweithredol o’r gymdeithas. 
Ein hamcanion yw: 
 

 Parhau i hyrwyddo pwysigrwydd gwirfoddolwyr, ac yn unol ag awgrymiadau pobl, 
byddwn yn gwella ein cyfathrebu a'r ffordd yr ydym yn rhoi gwybod i bobl sut y 
gallant gymryd rhan a’r math o gyfleoedd gwirfoddoli y gallant gymryd rhan 
ynddynt neu gael eu cefnogi ganddynt. 

 
 Gweithio gyda phartneriaid, megis Sir Ddinbych yn Gweithio, i gefnogi pobl o bob 

oed i gael mynediad at gyfleoedd hyfforddi a chyflogaeth â thâl, yn cynnwys 
helpu pobl sy’n ceisio aros mewn gwaith neu ddychwelyd i gyflogaeth.  

 
 Gweithio gyda phartneriaid, megis Cyngor Gwasanaethau Gwirfoddol Sir 

Ddinbych, i gefnogi pobl o bob oedran sy’n ystyried sefydlu busnesau bach a 
mentrau cymunedol.  

 
 Hyrwyddo dysgu gydol oes yn ein cymunedau, gan helpu pobl i gael mynediad at 

gyfleoedd sydd ar gael drwy golegau lleol, llyfrgelloedd, rhaglenni uwchsgilio 
digidol, a Phrifysgol y Drydedd Oes, er enghraifft. 

 
 Annog pobl o bob oed i gymryd rhan mewn prosesau penderfynu a dweud eu 

dweud ynglŷn â’r hyn sy'n bwysig iddynt, gan weithio gyda phartneriaid i nodi a 
goresgyn rhwystrau sy'n atal pobl rhag gwneud hynny. 

 
 Parhau i gefnogi gweithgareddau sy’n pontio’r cenedlaethau ac, yn unol ag 

awgrymiadau pobl, byddwn yn annog trosglwyddo neu gyfnewid sgiliau a 
phrofiadau. 

 
 Defnyddio Cyngor Sir Ddinbych ac Age Connects Canol Gogledd Cymru fel 

modelau arferion gorau yn y gweithle a lledaenu'r gair ynglŷn â’r manteision o fod 
yn gyflogwr sy'n gyfeillgar i oed. 
 

 Parhau i gasglu gwybodaeth berthnasol i hysbysu aelodau Heneiddio’n Dda yn 
Sir Ddinbych (a thrwy Heneiddio’n Dda yn Sir Ddinbych, cymunedau ehangach y 

Sir) am gyfleoedd perthnasol i hyrwyddo cynhwysiad cymdeithasol ar gyfer pobl 
hŷn a pharch tuag atynt hefyd. 

3.7 Cyfathrebu a Gwybodaeth (Maes 7) 
 

Nod ymyriadau yn y maes hwn yw cynorthwyo oedolion hŷn â chael mynediad at 
wybodaeth amserol, dibynadwy, perthnasol a dealladwy am eu cymuned, ffyrdd o 
ymgysylltu, gwasanaethau sydd ar gael a phynciau iechyd ar lafar, drwy’r wasg 
gyffredinol neu drwy ddefnyddio technoleg gwybodaeth. 

(Swyddfa Ranbarthol Sefydliad Iechyd y Byd ar gyfer Ewrop, 2017) 
 
 
Ble rydym arni nawr 
 
Rydym yn cydnabod pwysigrwydd cyfathrebu effeithiol ac yn ystyried bod hyn yn 
gonglfaen ar gyfer cyflawni ein nodau mewn meysydd eraill yn llwyddiannus. Trwy gydol 
ein gwaith a gwaith ein partneriaid rydym yn ceisio herio iaith neu ddelweddau 
gwahaniaethol a ddefnyddir a gwneud hynny mewn modd sensitif. 
 
Mae'r Asesiad Lles lleol yn dangos, er bod twf technoleg newydd yn parhau, ei bod yn 
dal i fod yn hanfodol sicrhau bod pobl yn cael mynediad at wybodaeth a gwasanaethau 
trwy ddulliau nad ydynt yn ddigidol.  Mae hyn oherwydd ein bod yn gwybod bod rhai 
grwpiau o bobl yn fwy tebygol o gael eu heithrio'n ddigidol, ac mae hyn yn cynnwys pobl 
hŷn.   
 
Mae cael mynediad i'r rhyngrwyd wedi dod yn rhan o fywyd bob dydd a gall 
gwasanaethau ar-lein helpu pobl i oresgyn rhwystrau i gael mynediad at wasanaethau 
nad ydynt fel arfer yn gallu cael mynediad atynt oherwydd cludiant, er enghraifft.  
Rydym yn parhau i ddatblygu cefnogaeth i bobl hŷn fynd ar-lein, gyda thimau o bobl yn 
cynnig hyfforddiant, cymorth ac offer o dan wahanol gynlluniau.  Mae yna hefyd nifer o 
systemau ar waith a gefnogir gan Gyngor Sir Ddinbych a'i bartneriaid i ddarparu cyngor, 
cefnogaeth a gwybodaeth mewn gwahanol ffyrdd nad ydynt yn ddigidol, megis dros y 
ffôn, llythyrau neu wyneb yn wyneb. 
 
 
Pethau yr ydym ni’n falch ohonynt 
 
Bwletin Gwybodaeth Heneiddio’n Dda yn Sir Ddinbych 
 
Mae Heneiddio’n Dda yn Sir Ddinbych yn cynhyrchu bwletin newyddion a gwybodaeth 
rheolaidd i hysbysu aelodau a'u cysylltiadau am weithgareddau, gweithredoedd, 
mentrau, cyfleoedd, arferion a chynlluniau perthnasol a allai effeithio ar bobl hŷn. Mae'r 
bwletin wedi datblygu o gasgliad o erthyglau wedi’u teipio ar ffurf Word i gylchgrawn 
digidol.  Er y cydnabyddir efallai nad oes gan rai derbynwyr posibl yr hyder neu'r gallu i 
ymgysylltu'n llawn â'r ddogfen, rydym yn cynnig copïau wedi’u hargraffu i'r rhai sy'n 
gofyn amdanynt. Mae bwletin gwybodaeth Heneiddio’n Dda yn Sir Ddinbych bellach yn 
cael ei ystyried yn ddull cyfathrebu hanfodol i ddosbarthu gwybodaeth berthnasol i 
aelodau. 
 
Digwyddiadau Ymgysylltu Heneiddio’n Dda 
 
Ers ei sefydlu, mae Heneiddio’n Dda yn Sir Ddinbych wedi cynnal digwyddiadau 
ymgysylltu rheolaidd ar draws cymunedau Sir Ddinbych i hyrwyddo arferion sy'n 

gyfeillgar i oed a cheisio barn y bobl ynghylch agweddau ar fywyd cymunedol sy'n 
cefnogi 'Heneiddio'n Dda yn Sir Ddinbych'.  Yn 2024, er mwyn hwyluso cwblhau ein 
Cynllun Gweithredu Cyfeillgar i Oed Sefydliad Iechyd y Byd, gwnaethom wahodd 
cymunedau i greu 'Llyfr Ryseitiau Cyfeillgar i Oed' mewn digwyddiadau ymgysylltu ar 
wahân yng Nghorwen, Prestatyn, a Threfnant.  Denodd y rhain dros 100 o aelodau o'r 
gymuned a gyfrannodd at y llyfr ryseitiau a'r cynllun gweithredu hwn.  Mae holl aelodau 
Heneiddio’n Dda yn Sir Ddinbych wedi helpu i hysbysebu’r digwyddiadau hyn. 
 
Gweler y clip fideo isod o ddigwyddiad ymgysylltu yn Nhrefnant: 
https://vimeo.com/911584290/264aebef0a?share=copy 
 
 
Siopau Un Alwad a Phwyntiau Siarad Sir Ddinbych 
 
Mae sicrhau bod preswylwyr yn cael mynediad at wybodaeth glir, hygyrch ac amserol 
am wasanaethau a chymorth lleol yn hanfodol i hyrwyddo annibyniaeth a lles.  Mae 
Pwyntiau Siarad, sydd ar gael mewn llyfrgelloedd ledled Sir Ddinbych, yn darparu 
cyfleoedd ar gyfer sgyrsiau wyneb yn wyneb gyda Llyw-wyr Cymunedol sy'n cynnig 
arweiniad personol yn seiliedig ar yr hyn sydd fwyaf pwysig i unigolion sy'n chwilio am 
gefnogaeth. Boed yn ddysgu am wasanaethau cymunedol lleol, grwpiau cefnogi, neu 
weithgareddau, mae Pwyntiau Siarad yn helpu trigolion i gysylltu â'r gefnogaeth gywir. 
Mae'r nifer cynyddol o bobl sy'n defnyddio Pwyntiau Siarad yn tynnu sylw at 
ymwybyddiaeth gynyddol o'r adnodd gwerthfawr hwn.  Yn nodedig, daeth 99% o'r rhai a 
ddefnyddiodd Pwyntiau Siarad o hyd i'r help yr oeddent ei angen heb fod angen 
atgyfeiriad at wasanaethau Gofal Cymdeithasol i Oedolion y Cyngor. Mae ein Siopau 
Un Alwad, sydd hefyd wedi’u lleoli mewn llyfrgelloedd, yn cynnig ffordd gyfleus i 
drigolion gael mynediad at ystod o wasanaethau mewn un lle.  O giosgau talu arian 
parod hunanwasanaeth i help gyda cheisiadau am fathodyn glas, mae'r canolbwyntiau 
hyn yn ei gwneud hi'n haws i bobl gael y gefnogaeth sydd ei hangen arnynt yn gyflym ac 
yn annibynnol.  Mae Pwyntiau Siarad a Siopau Un Alwad yn helpu i greu cymunedau 
mwy cysylltiedig a chefnogol, gan sicrhau bod gan bawb fynediad at y wybodaeth a'r 
cymorth cywir pan fydd arnynt eu hangen. 
 
Hyder Digidol Sir Ddinbych  
 
Yn Sir Ddinbych, nid yw hyd at 9% o'n poblogaeth ar-lein, sy'n uwch na'r cyfartaledd 
cenedlaethol o 7%, sy'n effeithio ar fynediad at wasanaethau hanfodol. Mae llawer o 
drigolion yn wynebu rhwystrau megis diffyg dyfeisiau, cysylltedd gwael, neu ddiffyg 
sgiliau digidol a hyder. Nod y prosiect hwn, dan arweiniad Cwmpas, yw mynd i’r afael ag 
allgau digidol a chynyddu ymgysylltiad â gwasanaethau, cyflogaeth, ac addysg. Trwy 
gymorth digidol wedi'i bersonoli, cyfleoedd hyfforddi, a gwasanaethau atgyfeirio, mae'r 
fenter hon yn helpu trigolion i ddatblygu sgiliau digidol hanfodol a chael mynediad at 
wasanaethau sy'n fwyfwy ar-lein.  Gan dargedu grwpiau diamddiffyn fel pobl hŷn, rhai 
ag anableddau, ac unigolion sydd wedi'u heithrio yn ariannol, mae'r prosiect yn helpu i 
wella cynhwysiant cymdeithasol a lleihau unigedd.  Trwy weithio gyda phartneriaid lleol, 
mae manteision mynediad digidol yn cael eu rhannu ar draws y gymuned, gan greu 
cyfathrebu a chysylltiad cryfach.  Mae cynrychiolwyr Cwmpas yn mynychu cyfarfodydd 
Heneiddio’n Dda yn Sir Ddinbych yn rheolaidd ac yn hysbysu aelodau ynghylch y 
cyfleoedd diweddaraf yn ogystal â thrafod unrhyw rwystrau neu heriau.  
 
Un Pwynt Mynediad 

Disgrifir Un Pwynt Mynediad fel y drws ffrynt i wasanaethau yn Sir Ddinbych, gan 
ddarparu ffordd hawdd a hygyrch i drigolion a gweithwyr proffesiynol gael y gofal a’r 
cymorth cywir, ar yr amser cywir, gan y bobl gywir. Gall ceisio canfod y gwasanaethau 
cywir deimlo’n llethol weithiau, ond mae Un Pwynt Mynediad yn gwneud pethau’n haws 
drwy gynnig gwybodaeth, cyngor, ac arweiniad clir, a hynny oll mewn un lle. Mae 
ganddynt lyw-wyr cymunedol sydd wedi'u lleoli mewn gwahanol rannau o'r sir sy'n 
ymwybodol o'r holl gyfleoedd, presgripsiynu cymdeithasol a ffynonellau cymorth sydd ar 
gael yn lleol.  P'un a yw'n help gydag anghenion gofal, cefnogaeth i gadw'n annibynnol, 
neu gysylltu â gwasanaethau lleol, mae'r tîm Un Pwynt Mynediad ar gael i wrando ar yr 
hyn sy'n bwysig i bobl a’u harwain at yr atebion cywir. Gall trigolion gysylltu ag Un Pwynt 
Mynediad dros y ffôn yn ystod yr wythnos i ddysgu mwy am y gefnogaeth sydd ar gael a 
sut y gall eu helpu i aros yn annibynnol ac yn iach.  
 
Cyngor Gwasanaethau Gwirfoddol Sir Ddinbych 
 
Mae Cyngor Gwasanaethau Gwirfoddol Sir Ddinbych yn cefnogi cyfathrebu effeithiol 
rhwng y Bwrdd Iechyd, partneriaid statudol a’r Trydydd Sector. Trwy hwyluso 
cydweithio, rhannu amcanion, a meithrin cysylltiadau strategol, mae Cyngor 
Gwasanaethau Gwirfoddol Sir Ddinbych yn helpu i sicrhau bod gwasanaethau’n cyd-
fynd ac yn hygyrch i’r rhai sydd eu hangen. Trwy fforymau megis Rhwydwaith Lles Sir 
Ddinbych, mae Cyngor Gwasanaethau Gwirfoddol Sir Ddinbych yn meithrin cyfathrebu 
agored rhwng sefydliadau sector a chyrff cyhoeddus, gan annog cydweithio a 
phartneriaethau ystyrlon. Yn ogystal, mae gwaith Cyngor Gwasanaethau Gwirfoddol Sir 
Ddinbych gyda mentrau megis Sir Ddinbych Ymwybodol o Ddementia yn sicrhau 
cyfathrebu clir a chefnogaeth ar gyfer cymunedau, gan wella mynediad at wasanaethau 
hanfodol. 
 
Comisiynydd Pobl Hŷn Cymru 
 
Mae aelodau o dîm y Comisiynydd Pobl Hŷn yn mynychu ein cyfarfodydd a’n 
digwyddiadau yn rheolaidd ac yn cyfrannu llawer at ein cynlluniau. Rydym yn gallu codi 
pryderon a heriau a gobeithio eu helpu i gyrraedd cynulleidfa ehangach gyda'u 
hadroddiadau a'u harolygon. Mae aelodau o'n fforymau pobl hŷn wedi gwerthfawrogi'r 
cyfle i drafod materion gydag aelodau o'r tîm ac wedi sôn am deimlo fel bod rhywun yn 
gwrando arnynt a’u bod yn cael eu cymryd o ddifrif gan gynrychiolydd Gogledd Cymru, 
sydd wedi mynychu rhai o'n digwyddiadau ymgysylltu. 
 
 
Ble mae arnom eisiau bod - Cynllun Gweithredu ar gyfer Maes 7 
 
O ystyried patrwm gwasgaredig canolbwyntiau poblogaeth a chymunedau yn Sir 
Ddinbych, credwn fod yr argaeledd, yr hygyrchedd a’r gallu i bobl gyfathrebu'n effeithiol 
ac i dderbyn a rhannu gwybodaeth, yn elfen hanfodol i allu heneiddio'n dda yn Sir 
Ddinbych.  Rydym eisiau gweithio ar y cyd â sefydliadau a chymunedau i ddeall a 
goresgyn unrhyw rwystrau sy'n cyfyngu ar gyfathrebu a chyfnewid gwybodaeth yn ei holl 
ffurfiau, a thrwy hynny hyrwyddo cyfleoedd o ran cyfranogiad a chynhwysiant 
cymdeithasol i bawb. Ein hamcanion yw: 
 

 Parhau i baratoi ein bwletin gwybodaeth Heneiddio'n Dda yn Sir Ddinbych yn 
rheolaidd i gynghori aelodau yn ogystal â chymunedau a rhwydweithiau eraill am 

waith Heneiddio’n Dda yn Sir Ddinbych a'u hysbysu am faterion sy'n berthnasol 
i’r 8 maes. 

 
 Parhau i drefnu a chefnogi digwyddiadau sy'n gyfeillgar i oed yn Sir Ddinbych i 

gasglu safbwyntiau ynghylch arferion sy'n gyfeillgar i oed a mesur cynnydd ein 
Cynllun Gweithredu sy'n Gyfeillgar i Oed. 

 
 Annog partneriaid i wneud gwybodaeth sy'n berthnasol i oed yn hygyrch i bobl 

hŷn trwy amrywiaeth o gyfryngau, yn cynnwys trwy ddulliau llafar (e.e. Pwyntiau 
Siarad), dulliau print, yn ogystal ag yn electronig. 

 
 Parhau i gefnogi adnoddau gwybodaeth perthnasol sy’n gweithredu yn Sir 

Ddinbych, yn cynnwys Llyfrgelloedd Sir Ddinbych, Cyngor ar Bopeth Sir 
Ddinbych a Chyngor Gwasanaethau Gwirfoddol Sir Ddinbych. 

 
 Gweithio gyda Chymunedau Digidol Sir Ddinbych a Cwmpas i roi hyder a gallu i 

bobl hŷn gael mynediad at gyfathrebu a gwybodaeth ddigidol a'u defnyddio, a 
thrwy hynny lleihau allgáu digidol. 

 
 Parhau i gasglu gwybodaeth berthnasol i hysbysu aelodau Heneiddio’n Dda yn 

Sir Ddinbych (a thrwy Heneiddio’n Dda yn Sir Ddinbych, cymunedau ehangach y 
sir) ynghylch nodweddion oed-gyfeillgar perthnasol sydd ar gael. 

 
 Sicrhau fod y portread o bobl hŷn mewn unrhyw ddeunyddiau marchnata yn 

hyrwyddo delweddau o heneiddio cadarnhaol. 

3.8 Cefnogaeth Gymunedol a Gwasanaethau Iechyd (Maes 8) 
 
Nod ymyriadau yn y maes hwn yw hyrwyddo a darparu ystod eang o wasanaethau 
iechyd a chymunedol i oedolion hŷn, sydd wedi'u lleoli'n dda ac yn hawdd eu cyrraedd.  
Mae'r rhain yn cynnwys gwasanaethau ataliol, canllawiau maeth ac iechyd meddwl, 
prydau fforddiadwy a help gyda gweithgareddau bob dydd, trefniadau gofal cartref a 
gwasanaethau iechyd sy’n canolbwyntio ar yr unigolyn a chyfleusterau gofal preswyl. 

(Swyddfa Ranbarthol Sefydliad Iechyd y Byd ar gyfer Ewrop, 2017)  
 
 
Ble rydym arni nawr 
 
Er ein bod wedi gwneud cynnydd sylweddol yn Sir Ddinbych tuag at y nodau hyn ac yn 
ffodus i gael cynrychiolaeth gan yr holl aelodau allweddol yn y rhwydwaith Heneiddio'n 
Dda yn Sir Ddinbych, bydd angen i ni barhau i weithio'n agos gyda'n holl bartneriaid, yn 
enwedig BIPBC, er mwyn mesur cynnydd ac asesu bylchau, a gwella gwasanaethau ym 
mhob maes perthnasol. Mae hyn yn arbennig o wir am ein gwaith ar y cyd â'r bwrdd 
iechyd a'n hangen am well data o ran mynediad at ofal iechyd a deintyddol. Mae’r 
Diwrnod Iechyd Merched ym Mawrth 2025 yn enghraifft o gam i’r cyfeiriad hwn. 
 
Creodd y pandemig heriau sylweddol ac rydym yn dal i fynd i’r afael â’r ôl-groniad. 
Rydym yn gwybod, o siarad â phobl hŷn, bod mynediad at ofal deintyddol fforddiadwy 
yn parhau i fod yn her, yn enwedig i'r rhai sy’n cael trafferth symud neu sy'n byw mewn 
cartref nyrsio neu ofal preswyl. Wedi dweud hynny, mae'n dda iawn gweld bod y tîm 
Gwên am Byth yn ôl gydag egni newydd ar ôl y pandemig, gan hyfforddi 'hyrwyddwyr 
iechyd y geg' mewn cartrefi gofal fel y gallant fynd ymlaen i hyfforddi eu cydweithwyr 
ynglŷn â phwysigrwydd cefnogi preswylwyr i gynnal iechyd y geg da.  Mae cynlluniau ar 
y gweill i alluogi'r gwasanaeth deintyddol cymunedol yn Sir Ddinbych i gael mynediad at 
gyllid pellach trwy grant dementia rhanbarthol.  Mae hyn yn rhannol o ganlyniad i 
adborth gan gartrefi gofal a theuluoedd am yr heriau sy'n cael eu cyflwyno gan 
ddannedd gosod ar goll neu ddiffygiol. 
 
O ran paratoi ar gyfer argyfwng, mae Sir Ddinbych wedi paratoi’n dda ac mae ganddi 
grŵp cryf o wirfoddolwyr o'r sectorau statudol a gwirfoddol sy'n barod i fynychu mewn 
argyfwng. Er ein bod yn ceisio darparu ar gyfer anghenion pawb, yn enwedig pobl hŷn, 
rydym yn bwriadu ystyried hyn ymhellach yn y dyfodol. Rydym wedi dysgu o'r heriau a 
wynebwyd pan gafodd tenantiaid tai gwarchod eu heffeithio gan lifogydd yn ystod y 
blynyddoedd diwethaf ac rydym yn parhau i wella'r ffordd rydym yn cefnogi pobl hŷn a'r 
rhai ag anghenion penodol. 
 
 
Pethau yr ydym ni’n falch ohonynt 
 
Gofal sy’n canolbwyntio ar yr unigolyn 
 
Mae aelodau o Heneiddio’n Dda yn Sir Ddinbych wedi bod yn gweithio’n galed i greu 
gwasanaethau iechyd a chymunedol sy’n canolbwyntio ar yr unigolyn ac yn addas ar 
gyfer poblogaethau sy’n heneiddio ers blynyddoedd bellach, gan ystyried y rhain yn 
angenrheidiol ar gyfer heneiddio’n iach. Mae gwasanaethau cymunedol a gwirfoddol yn 
cefnogi teuluoedd, gofalwyr a phobl hŷn yn y gofal a'r gefnogaeth y maent yn eu 

darparu, yn ffurfiol ac yn anffurfiol, gan gynnwys gofal cymdeithasol, darpariaeth 
seibiant, meithrin iechyd, llythrennedd a grymuso.   
Mae partneriaethau cryf yn bodoli gydag Arolygiaeth Gofal Cymru, Gofal Cymdeithasol 
Cymru, a Gofalwn Cymru, gyda ffocws a rennir ar greu amgylcheddau diogel ac iach i 
bobl o bob oedran. Mae timau Datblygu'r Gweithlu, Diogelu, Contractau a Chomisiynu 
a'n darparwyr gofal preswyl a gofal yn y cartref yn gweithio'n agos iawn gyda Gofal 
Cymdeithasol Cymru i sicrhau fod pawb sy'n gweithio ym maes iechyd a gofal 
cymdeithasol yn cael eu cofrestru ac yn cael cyfnod sefydlu, cymorth a hyfforddiant 
priodol yn eu meysydd gwaith dewisol.  Pan fyddwn yn wynebu heriau, mae Gofal 
Cymdeithasol Cymru yn cynnig cyngor defnyddiol i gyflogwyr, gweithwyr, a'r rhai sydd â 
rôl gofrestru neu fonitro. 
 
Er bod recriwtio a chadw staff yn parhau i fod yn her sylweddol ym maes iechyd a gofal 
cymdeithasol, mae Gofalwn Cymru yn darparu cefnogaeth sylweddol.  Eu nod yw helpu 
i ddenu mwy o bobl i weithio ym maes gofal cymdeithasol ac i ddangos yr amrywiaeth o 
rolau a chyfleoedd dilyniant gyrfa sydd ar gael. Yn bwysicach fyth, maent yn 
canolbwyntio ar yr heriau yn ogystal â’r hyn sy’n gwneud y gwaith hwn yn fuddiol ac yn 
werth chweil. Mae gweithwyr ym maes iechyd a gofal cymdeithasol yn gallu: 

 dysgu am y rolau sydd ar gael 
 dod o hyd i swyddi 
 dod o hyd i gyfleoedd am leoliad gwaith 
 cael eu cyfeirio at gyfleoedd gwirfoddoli 
 mynychu hyfforddiant ar-lein am ddim 
 cael mynediad at ystod o adnoddau dysgu 

 
Rydym wedi cynnal, a byddwn yn parhau i gynnal, nifer o ffeiriau swyddi yn Sir 
Ddinbych, sydd wedi helpu ein hymdrechion i ddenu mwy o bobl at yrfaoedd ym maes 
iechyd a gofal cymdeithasol, yn enwedig gweithio gyda phobl hŷn. 
 
Cronfa Integreiddio Rhanbarthol ar gyfer Iechyd a Gofal Cymdeithasol  
 
Roedd y Gronfa Gofal Integredig, a sefydlwyd yn 2014, yn rhaglen ataliol a oedd yn 
ceisio integreiddio gwasanaethau iechyd a gofal cymdeithasol i wella bywydau’r bobl 
fwyaf diamddiffyn yn ein cymdeithas. Roedd y rhaglen yn rhoi pobl wrth wraidd eu gofal 
a chymorth drwy ddarparu gwasanaethau a oedd yn eu helpu i gyflawni’r hyn a oedd yn 
bwysig iddynt a’u galluogi i fyw eu bywydau fel yr oeddent yn dymuno ei wneud. I lawer 
o bobl roedd hynny'n golygu gallu cael mynediad at wasanaethau a chymorth yn y 
cartref neu'n agos ato, yn hytrach nag yn yr ysbyty.  Roedd hefyd yn golygu gallu cael 
mynediad at gymorth cyfannol a oedd yn ystyried anghenion iechyd, gofal ac mewn rhai 
achosion tai fel pecyn integredig a di-dor.  
 
Roedd llawer o brosiectau Cronfa Gofal Integredig Sir Ddinbych yn darparu profiad 
llawer mwy boddhaol i bobl o ran cael mynediad at y gwasanaethau yr oeddent eu 
heisiau a'u hangen.  Nid yn unig yw’r dull hwn yn well i unigolion, mae hefyd wedi helpu 
i leihau'r pwysau ar adnoddau iechyd a gofal cymdeithasol cyfyngedig, gan sicrhau bod 
gwasanaethau mwy acíwt ac arbenigol ar gael i'r rhai sydd eu hangen fwyaf.   
 
Mae’r Gronfa Integreiddio Rhanbarthol bellach wedi disodli cyllid y Gronfa Gofal 
Integredig ond mae hyn yn dal i alluogi gwasanaethau iechyd a gofal cymdeithasol i 
weithio gyda'i gilydd i gefnogi pobl hŷn ag anghenion cymhleth a chyflyrau hirdymor gan 
gynnwys dementia. 

O ganlyniad i'r ffrydiau cyllido hyn, mae systemau gweithio ar y cyd wedi’u cyflwyno, yn 
cynnwys: 
 

 Un Pwynt Mynediad ar gyfer yr holl anghenion iechyd a gofal cymdeithasol. 
 Timau Adnoddau Cymunedol mewn gwahanol rannau o'r sir gydag ymarferwyr 

iechyd a gofal cymdeithasol yn gweithio gyda'i gilydd o sylfaen a rennir gan 
gynnwys nifer o ymarferwyr iechyd, gofal cymdeithasol a lles a ariennir ar y cyd. 

 Pwyntiau Siarad - cyfleoedd i bobl ddysgu mwy am wasanaethau ataliol gan 
ystod o ddarparwyr o’r sector statudol a’r sector gwirfoddol. 

 
Mae perfformiad y gwasanaethau hyn yn cael ei fonitro’n agos ac maent wedi bod yn 
llwyddiannus iawn. Fodd bynnag, mae heriau yn cael eu cyflwyno drwy’r ffaith fod y 
galw am wasanaethau yn parhau i dyfu tra bod cyllid yn lleihau ac mae'r argyfwng 
costau byw yn gwaethygu. 
 
Gwasanaeth Atal Codymau  
 
Mae Bwrdd Iechyd Prifysgol Betsi Cadwaladr yn gweithredu gwasanaeth atal codymau 
ar draws rhanbarth Gogledd Cymru, gyda’r Cydlynydd Codymau yn gweithio mewn 
partneriaeth agos ag ystod eang o aelodau Heneiddio’n Dda yn Sir Ddinbych.  Mae'r 
gwasanaeth hwn yn fenter ymyrraeth gynnar ac atal sylfaeno bwysig sy'n anelu at 
leihau'r risg o gwympo a chefnogi pobl i gynnal eu hannibyniaeth. 
 
Mae'r gwasanaeth yn cynnig ymweliadau cartref ar gyfer asesiadau risg cwympo 
cynhwysfawr, ac yna ystod o ymyriadau cymorth, megis addysg a chyngor, cymhorthion 
bach ac addasiadau, ac atgyfeiriadau at wasanaethau allanol. Mae hyn yn sicrhau 
gwasanaeth cyfannol sy’n helpu i adnabod a chefnogi trigolion wrth leihau eu risg o 
syrthio. Mae’r cydlynydd codymau hefyd yn cefnogi gofal preswyl a nyrsio, yn ogystal â 
darparwyr gofal yn y cartref. 
 
Rhan allweddol o’r gwasanaeth yw’r rhaglenni Ymarfer Rheoli Codymau, sy’n cael eu 
cynnal mewn canolfannau cymunedol ac yn rhad ac am ddim i’w mynychu. Mae pob 
sesiwn 32 wythnos yn cynnwys 60 munud o ymarfer corff, ac yna 30 munud o 
gymdeithasu a chymorth gan gymheiriaid. Mae'r sesiynau hyn wedi'u dylunio i fagu 
hyder, annog arferion ymarfer corff hirdymor, a sicrhau hygyrchedd i bob cyfranogwr. 
 
Mae'r gwasanaeth hefyd wedi bod yn datblygu rhaglenni addysg allgymorth a fydd yn 
cael eu cyflwyno yn ystod 2025, a fydd yn cynnwys: 
 

 Cynllun peilot ar gyfer disgyblion 7 i 11 oed gyda'r nod o addysgu'r myfyrwyr a'u 
teuluoedd am risgiau codymau a rheoli mewn cyd-destun pontio’r cenedlaethau. 

 Sesiynau addysg mewn sefydliadau byw â chymorth ac annibynnol sy'n 
canolbwyntio ar ymwybyddiaeth o risg codymau, rôl y tîm codymau, rheoli ar ôl 
syrthio a phwysigrwydd cynnal symudedd a chryfder. 

 Menter sy'n gweithio'n agos gyda'r Nyrsys Datblygu Ymarfer a Gweithlu’r 
Gwasanaethau Cymdeithasol i gefnogi a chynnig sesiynau addysg ar gyfer y 
cartrefi gofal. 

 Cysylltu gyda’n gwasanaeth NERS i gynnig asesiadau aml-ffactor i drigolion sydd 
wedi cael eu hatgyfeirio'n uniongyrchol at eu gwasanaeth, ac nad oeddent efallai 
wedi cael cynnig y math hwn o asesiad manwl. 

 Cefnogi staff o Fwrdd Iechyd Prifysgol Betsi Cadwaladr, Gwasanaethau 
Cymdeithasol a’r trydydd sector wrth godi ymwybyddiaeth a rheoli risg codymau 
ac atgyfnerthu’r mantra, “Mae’n rhaid i godymau fod yn fusnes i bawb”, gyda'r 
nod o rymuso staff iechyd a gofal cymdeithasol i fynd i'r afael â chodymau yn 
hyderus (a gwybod ble i gyfeirio am gymorth). 

 Ceisio codi proffil y tîm atal codymau yn barhaus a chynnig mwy o 
ddigwyddiadau addysgol cyhoeddus trwy weithio gyda'n cydweithwyr yn y 
trydydd sector. 

 
Gwasanaeth Cefnogi Synhwyrau 
 
Mae aelodau Gwasanaeth Cefnogi Synhwyrau Sir Ddinbych yn rhan bwysig o 
Heneiddio’n Dda yn Sir Ddinbych, gan godi ymwybyddiaeth ymhlith yr aelodau a llywio 
ein gwaith. Rydym yn ffodus iawn bod Vision Support a’r Ganolfan Arwyddo Golwg Sain 
wedi bod yn gweithio yn yr ardal ers blynyddoedd lawer ac mae eu harbenigedd wedi 
helpu llawer o bobl i fyw bywydau hapusach a mwy annibynnol. Yn dilyn adborth gan 
bobl sy’n byw mewn cymunedau gwledig, rydym y falch iawn o’r gwasanaeth awdioleg 
symudol newydd a gyflwynwyd eleni. Mae’r gwasanaeth yn gweithredu o fan ac yr oll 
sydd ei angen yw maes parcio i weithio ohono. Mae’r adborth cychwynnol yn 
gadarnhaol iawn. Mae pwysigrwydd y gwasanaeth hwn wedi'i sylweddoli yn rhannol 
oherwydd mwy o ddealltwriaeth o'r cysylltiadau rhwng colli clyw a dementia. Rydym yn 
gobeithio y bydd yr ymchwil diweddar ynglŷn â’r cysylltiadau rhwng colli golwg a 
dementia yn cefnogi adnoddau pellach. 
 
Micro-ddarparwyr 
 
Mae micro-ddarparwyr yn wasanaethau gofal a chymorth annibynnol, bach sy’n cael eu 
rhedeg gan bobl leol ar gyfer eu cymunedau. Maent yn helpu unigolion hŷn ac unigolion 
anabl i fyw’n annibynnol yn eu cartrefi eu hunain drwy gynnig cymorth wedi’i deilwra. 
 
Mae Cyngor Sir Ddinbych yn cynnal rhaglen ddatblygu am ddim i helpu trigolion i 
sefydlu eu gwasanaethau micro-ddarparwyr eu hunain, gan gynnig mentora, arweiniad 
a chefnogaeth ar reoleiddio, hyfforddiant a chyfleoedd yn y sector gofal cymdeithasol. 
Ar ôl eu sefydlu, mae micro-ddarparwyr yn dod yn rhan o rwydwaith ehangach ar draws 
Sir Ddinbych, gan alluogi pobl i aros yn eu cartrefi am gyfnod hwy a gwella ansawdd eu 
bywydau.  
 
Gall micro-ddarparwyr gynnig ystod eang o wasanaethau yn cynnwys help o amgylch y 
cartref, glanhau, paratoi prydau bwyd, gwaith DIY, siopa, gofal personol, mynd â chŵn 
am dro, a chwmnïaeth. Gellir cefnogi unrhyw wasanaeth sy’n gwella diogelwch, 
annibyniaeth a lles yn y cartref. 
Mae'r ddolen ganlynol yn gyfeiriadur o wasanaethau sydd ar gael (ym mis Ionawr 2025): 
 
https://www.denbighshire.gov.uk/cy/cymunedau-a-byw/cyfeiriadur-o-feicro-ddarparwyr-
sir-ddinbych.aspx 
 
Gwasanaethau Eiriolaeth 

Mae cynrychiolwyr gwasanaethau eiriolaeth, yn enwedig Canolfan Byw'n Annibynnol 
Dewis, wedi bod yn aelodau o Heneiddio’n Dda yn Sir Ddinbych ers ei sefydlu, ac 
maent yn chwarae rhan bwysig wrth sicrhau fod safbwyntiau pobl hŷn yn cael eu 
cynrychioli a’u mynegi, yn enwedig ar adegau allweddol megis wrth ystyried y camau 
nesaf ar ôl aros yn yr ysbyty. Maent yn cefnogi trigolion ledled y sir sydd angen cymorth 
i sicrhau fod pobl yn cael eu cadw'n ddiogel a bod eu safbwyntiau yn cael eu hystyried 
a'u cymryd o ddifri ar bob cam. 
 
Gwasanaeth Gwybodaeth i Ofalwyr Gogledd Ddwyrain Cymru a Gwasanaethau 
Gofalwyr  
 
Mae Gwasanaeth Gwybodaeth i Ofalwyr Gogledd Ddwyrain Cymru yn ddarparwr 
allweddol o wasanaethau gofalwyr ledled Cymru, yn cynnwys Sir Ddinbych, gan gynnig 
cymorth hanfodol i'r rhai sy'n darparu gofal di-dâl i deulu a ffrindiau. Maent yn darparu 
gwybodaeth, cymorth un-i-un, hyfforddiant a chwnsela i ofalwyr, gan eu helpu i gael 
mynediad at yr adnoddau a'r arweiniad sydd eu hangen i'w cefnogi yn eu rolau gofalu. 
 
 
Mae eu hystod eang o wasanaethau yn Sir Ddinbych yn cynnwys:  

 Cymorth ariannol  
 Cynllun seibiant sydd wedi ennill gwobrau  
 Asesiadau o anghenion gofalwyr  
 Cwnsela 
 Hyfforddiant  
 Grwpiau cefnogi cyfoedion  
 Cefnogaeth gan yr ysbyty  
 A llawer iawn mwy 

 
 
Ble mae arnom eisiau bod - Cynllun Gweithredu ar gyfer Maes 8 
 
Rydym eisiau i Sir Ddinbych fod yn sir sy’n gyfeillgar i oed, gan ddarparu dewisiadau o 
ansawdd da i bobl yn ddiweddarach mewn bywyd i barhau i gynnal eu hannibyniaeth a 
chyfrannu at eu cymunedau, gan gael mynediad at gefnogaeth gymunedol a 
gwasanaethau iechyd perthnasol. Rydym ni eisiau parhau i gydweithio gyda 
chymunedau a sefydliadau perthnasol i hyrwyddo ffyrdd iach ac egnïol o fyw a 
mynediad at wasanaethau meddygol ac iechyd, gan ganiatáu i bobl o bob cefndir fod yn 
aelodau gweithgar o gymdeithas. Ein hamcanion yw: 
 
 Hyrwyddo hylendid deintyddol da a hylendid da o’r geg drwy weithio gyda 

sefydliadau megis y Gwasanaeth Deintyddol Cymunedol a’i Dimau Hyrwyddo Iechyd 
y Geg i gynyddu ymwybyddiaeth o bwysigrwydd iechyd y geg yng nghyd-destun 
iechyd cyffredinol, ac i hyrwyddo mynediad at gyfleusterau gofal deintyddol.     

 
 Parhau i gefnogi rhaglenni iechyd y geg sefydledig mewn cartrefi gofal a’r gymuned, 

megis y rhaglen genedlaethol Gwên am Byth. 

 Parhau i gefnogi mentrau’r ‘Gronfa Integreiddio Ranbarthol’ yn Sir Ddinbych i 
hyrwyddo iechyd, gofal ac anghenion eraill sy’n canolbwyntio ar yr unigolyn mewn 
modd integredig, cyfannol. 

 
 Gweithredu Strategaeth Dementia Sir Ddinbych yn unol â Strategaeth Dementia 

Gogledd Cymru a Llwybr Safonau Gofal Dementia Cymru Gyfan.  
 
 Parhau i gydweithio gyda chydweithwyr yng Ngofal Cymdeithasol Cymru a Gofalwn 

Cymru i sicrhau fod gan yr holl staff a sefydliadau sy’n cefnogi’r boblogaeth sy’n 
heneiddio yn Sir Ddinbych fynediad at gefnogaeth a hyfforddiant cynhwysfawr o 
ansawdd da, er mwyn iddynt allu diwallu anghenion Dinasyddion Sir Ddinbych yn 
gymwys.” 

 
 Parhau i gefnogi mentrau Sir Ddinbych ar gyfer adnabod a rheoli ‘colli synhwyrau’, 

yn gysylltiedig â golwg neu glyw.  
 
 Gweithio gyda Bwrdd Iechyd Prifysgol Betsi Cadwaladr a phartneriaid eraill i wella 

mynediad at wasanaethau gofal iechyd i bobl hŷn, gan gynnwys mynediad haws at 
apwyntiadau meddygon teulu, trefnu apwyntiadau ysbyty ar adegau sy'n fwy cyfleus 
ar gyfer teithio a darparu cymorth gyda phresgripsiynau amlroddadwy. 

 
 
 
 Gweithio gyda phartneriaid cynllunio rhag argyfwng yn Sir Ddinbych i sicrhau bod 

gennym ddigon o wirfoddolwyr sy'n canolbwyntio ar fynd i'r afael â heriau y gall pobl 
hŷn eu hwynebu yn ystod trychineb. 

 
 Parhau i gasglu a rhannu gwybodaeth berthnasol gydag aelodau Heneiddio’n Dda 

yn Sir Ddinbych (a thrwy Heneiddio’n Dda yn Sir Ddinbych, cymunedau ehangach 
Sir Ddinbych) ar gefnogaeth gymunedol, gwasanaethau iechyd yn ogystal â mentrau 
sy'n hyrwyddo iechyd a lles. 

 
 Dros y blynyddoedd nesaf, bydd y grŵp Heneiddio'n Dda yn Sir Ddinbych yn ceisio 

archwilio’r canlynol ymhellach: 
 

o Mynediad at ofal iechyd a deintyddol - sicrhau bod gwasanaethau ar gael, yn 
fforddiadwy ac yn hawdd eu cyrraedd i bobl hŷn. 

o Cymorth diwedd oes – gwella argaeledd a mynediad at wasanaethau i unigolion, 
eu teuluoedd a'u gofalwyr. 

o Gofal cartref a chymunedol – cefnogi dewisiadau sy'n galluogi pobl i aros yn 
annibynnol cyn hired â phosibl.  
 

Mewn sawl elfen o dan y maes hwn, mae ymarfer sy’n canolbwyntio ar yr unigolyn a 
gweithio ar y cyd yn allweddol. Pan fydd iechyd, gofal cymdeithasol, darparwyr tai a 
phartneriaid o'r sectorau gwirfoddol a statudol yn gweithio gyda'i gilydd, maent yn aml 
yn gallu darparu gwasanaeth mwy amserol, effeithiol a chyflawn sy'n cefnogi pobl ar 
bob cam o fywyd. 
 


